
Il-Kumitat iltaqa' fil-Parlament, il-Belt Valletta, fit-3.27 p.m.






MINUTI

Il-Minuti ta’ Laqgħa Nru 12, li saret fl-20 ta’ Ġunju 2023, ġew ikkonfermati.


SMIGĦ FIR-RIGWARD TAN-NOMINA TAS-SUR KENNETH FARRUGIA GĦALL-ĦATRA TA’ CHAIRPERSON TAL-BORD TAL-GVERNATURI TAL-KORP GĦALL-ANALISI TA’ INFORMAZZJONI FINANZJARJA (KONT.)

IĊ-CHAIRPERSON (Onor. Chris Agius): Illum il-Kumitat reġa’ għandu quddiemu n-nomina tas-Sur Kenneth Farrugia għall-ħatra ta’ Chairperson tal-Bord tal-Gvernaturi tal-Korp għall-Analisi ta’ Informazzjoni Finanzjarja (FIAU). Fl-aħħar laqgħa ntalbet xi dokumentazzjoni u kjarifika fuq din in-nomina u s-Segretarju Parlamentari għandu d-dokumenti u se jagħmel l-ispjegazzjoni meħtieġa. Is-Segretarju Parlamentari Andy Ellul.

[bookmark: _Hlk102991252][bookmark: _Hlk107305622]ONOR. ANDY ELLUL (Segretarju Parlamentari għad-Djalogu Soċjali): Sur President, nixtieq nikkjarifika li l-verifiki li dwarhom ġiet posposta s-seduta li għaddiet ġew diskussi anke mal-kollegi tal-Oppożizzjoni u jidher li kulħadd huwa sodisfatt li kollox kien in regola. 

IĊ-CHAIRPERSON: Iktar rimarki? (Onor. Membri: Le) Insejħu lis-Sur Kenneth Farrugia jidħol fil-kamra.

Is-Sur Kenneth Farrugia daħal fil-kamra tal-Kumitat. 

IĊ-CHAIRPERSON: Sur Farrugia, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jipprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika u li l-laqgħa se tiġi streamed live fuq il-website tal-Parlament, u eventwalment tixxandar ukoll fuq it-television channel tal-Parlament.

Fil-laqgħa preċedenti s-Sur Farrugia diġà ta spjega dwar il-kariga tiegħu u x-xogħol li wettaq matul is-snin u għalhekk ma naħsibx li hemm bżonn terġa’ ssir l-introduzzjoni. Għaldaqstant nitlob lill-Membri tal-Kumitat jekk għandhomx mistoqsijiet supplimentari għall-mistoqsijiet li għamilna u r-risposti li diġà għaddielna s-Sur Farrugia. Rimarki? L-Onor. Karol Aquilina.

ONOR. KAROL AQUILINA: Sur Farrugia, l-ewwel nett nirringrazzjak talli erġajt ġejt illum għal din is-sessjoni ta’ dan il-Kumitat u tar-risposti li diġà tajt bil-miktub. Biex ninkwadraw il-mistoqsijiet li se nagħmillek jien, nitolbok tgħid x’inhuma d-dati ta’ meta inti servejt bħala Direttur tal-FIAU.

IS-SUR KENNETH FARRUGIA: Jien servejt bħala Direttur mit-13 ta’ Frar 2017 sat-12 ta’ April 2023.

ONOR. KAROL AQUILINA: Tista’ tispjega x’kien il-proċess biex intgħażilt bħala Direttur tal-FIAU? Kien hemm xi sejħa pubblika? 

IS-SUR KENNETH FARRUGIA: Kien hemm sejħa pubblika. Saru l-interviews u ntgħażilt jien. 

ONOR. KAROL AQUILINA: Sewwa. Lil min issostitwixxejt?

IS-SUR KENNETH FARRUGIA: Lil Dr Manfred Galdes.

ONOR. KAROL AQUILINA: Li kien ilu nieqes mill-kariga għal xi żmien jew inkella kien hemm handover mill-ewwel?

IS-SUR KENNETH FARRUGIA: Le, meta dħalt jien ma kienx qiegħed fil-kariga. 

ONOR. KAROL AQUILINA: Nieħdok għal data speċifika matul dan il-perjodu li inti kont Direttur tal-FIAU, it-Tnejn 23 ta’ Lulju 2018. Ma nimmaġinax li tiftakar x’ġara f’dik id-data u allura se nfakkrek jien. Dakinhar il-Membru Parlamentari Ewropew David Casa kien ippubblika dan ir-rapport tal-FIAU li jinkludi ħafna informazzjoni, fost oħrajn li €1.3 miljun kienu tħallsu lill-kumpanija 17 Black mill-kumpanija Mayor Trans Ltd permezz ta’ bank fil-Latvja. Naturalment kulħadd jaf x’inhi l-kumpanija 17 Black, min hemm warajha eċċ, eċċ. Se nurik kopja ta’ dan ir-rapport. Qed tagħrfu dan ir-rapport? 

IS-SUR KENNETH FARRUGIA: Bil-liġi jien ma nistax nitkellem, la hawnhekk u saħansitra lanqas fil-qorti, fuq xogħol li kien sar min-naħa tal-FIAU. Staqsini fuq kull ħaġa imma naħseb li taf sewwa xi tgħid il-liġi tal-FIAU. Kemm waqt li kont fil-kariga u anke wara rrid nibqa’ bis-sigriet tal-konfidenzjalità. 

ONOR. KAROL AQUILINA: Però dan huwa dokument pubbliku.

IS-SUR KENNETH FARRUGIA: Dak huwa dokument pubbliku li sfortunatament ma kellux ikun pubbliku. Jien ma nistax nitkellem fuqu. La nista’ ngħidlek iva u lanqas nista’ ngħidlek le. 

ONOR. KAROL AQUILINA: Meta ġie pubblikat dan ir-rapport inti kont id-Direttur tal-FIAU. X’azzjoni ħadt meta ġie ppubblikat dan ir-rapport?

IS-SUR KENNETH FARRUGIA: Għamilt rapport lill-Pulizija li ġie leaked dak ir-rapport, kif kont dovut bil-liġi.

ONOR. KAROL AQUILINA: Kontra min għamiltu r-rapport?

IS-SUR KENNETH FARRUGIA: Jien għamilt rapport għax dak ir-rapport ħareġ fil-pubbliku. Imbagħad huwa f’idejn min kellu jagħmel ix-xogħol tiegħu biex jinvestiga lil min għamel il-leak. 

ONOR. KAROL AQUILINA: Kont indikajt lil xi persuni li għamlu dan il-leak tar-rapport?

IS-SUR KENNETH FARRUGIA: Ma niftakarx bl-amment. 

ONOR. KAROL AQUILINA: Tiftakar jekk kontx għamilt xi ħaġa oħra apparti r-rapport lill-pulizija? Kont għamilt xi stqarrija pubblika?

IS-SUR KENNETH FARRUGIA: M’għandix idea. Ma niftakarx. Qed nitkellmu fuq iktar minn ħames snin ilu.

ONOR. KAROL AQUILINA: Tiftakar li kont ħriġt stqarrija pubblika tgħid li għandha tittieħed azzjoni kontra d-Deputat David Casa?

IS-SUR KENNETH FARRUGIA: Forsi hawnhekk irridu nifhmu ftit il-kuntest tax-xogħol tal-FIAU. Bil-liġi kull analisi li ssir min-naħa tal-FIAU m’għandha bl-ebda mod tiġi leaked jew esposta fil-pubbliku għar-raġuni li l-ewwel nett dak ix-xogħol analitiku li jkun qed isir suppost ma jkun jaf ħadd dwaru biex jekk ikun hemm suspett ta’ ħasil ta’ flus jew finanzjament tat-terroriżmu u l-FIAU tibgħat rapport lill-Pulizija, imbagħad minn hemmhekk jiġu triggered l-investigazzjonijiet tal-Pulizija fuq l-informazzjoni li tkun bagħtet l-FIAU. Il-liġi li ġiet abbozzata madwar 20 sena ilu tistipula u saħansitra anke bi qbil bejn l-FIAUs biex tintbagħat l-informazzjoni analitika u hemm mutual agreement li dik l-informazzjoni hija sigrieta. 

Huwa ħażin li jiġi leaked kull xogħol tal-FIAU għal diversi raġunijiet. L-ewwel nett l-investigazzjoni u x-xogħol analitiku li jkun sar prattikament tkun qed tarmih għar-raġuni li meta qed tesponi x’għandha bħala intelliġenza jew fuqiex tkun qed taħdem il-Pulizija jew l-FIAU, dak li jkun jista’ mbagħad jieħu azzjonijiet min-naħa tiegħu sabiex l-investigazzjonijiet jiġu distorted. It-tieni qed titfa’ f’riskju kbir lill-analisti jew l-impjegati li jkunu ħadmu fuq dak il-każ analitiku. Nitkellmu ħafna fuq is-sigurtà. Dawn in-nies li qed jaħdmu, mhux jien, imma t-tim tal-analisi li prattikament ikun qed jaħdem fuq dawn il-każijiet ikun qiegħed f’riskju wkoll. Għalhekk il-liġi tara li jkun hemm il-konfidenzjalità. It-tielet, il-każ analitiku ma jfissirx li l-persuna, jew persuni, jew kumpanija jew kumpaniji li huma msemmija f’dawk ir-rapporti huma ħatja għar-raġuni li jkunu jridu jsiruinvestigazzjonijiet ulterjuri. Il-liġi tistipula li kull xogħol tal-FIAU, speċjalment il-parti analitika, fejn qed nitkellmu, huwa marbut b’kunfidenzjalità, u allura jien bħala Direttur jekk ġiet leaked dik il-parti mix-xogħol tal-FIAU, b’responsabilità għandi nieħu azzjoni fuqha. Għalhekk għamilna rapporti. Seta’ kien ħija, setgħet kienet ommi, it-tifel tiegħi jew il-mara li wettqet il-leak tal-informazzjoni, bl-istess mod kont naġixxi.

ONOR. KAROL AQUILINA: Però tiftakar li kont ħriġt stqarrija fejn titlob li tittieħed azzjoni kontra deputat ...

IS-SUR KENNETH FARRUGIA: M’għandix problema, jien nitlob li ssir investigazzjoni fuq kull min ħareġ l-informazzjoni. Kull tip ta’ leak li sar mill-FIAU huwa kontra l-liġi. Naħseb naqblu le? Inti avukat u tgħallimni. Jekk ma taqbilx fuq dan il-punt il-liġi li prattikament qed niddiskutu madwar din il-mejda ma nkunux qegħdin napplikawha fil-prattika. Jekk il-liġi tistipula li rapport analitiku huwa marbut b’kunfidenzjalità, naħseb li n-nies madwar din il-mejda kollha għandhom jaqblu li jekk ikun hemm leak ta’ dik l-informazzjoni, huwa att kriminali, u allura jien bħala Direttur kont responsabbli li nagħmel rapport fuq dak il-leak. Suppost kulħadd jaqbel. Jekk mhux qed naqblu fuq dan il-prinċipju, allura l-liġi ...

ONOR. KAROL AQUILINA: Inti għid tiegħek, imbagħad jekk naqblux hija storja oħra.

IS-SUR KENNETH FARRUGIA: Qed ngħidlek jien x’kont marbut bil-liġi biex nagħmel.

ONOR. KAROL AQUILINA: Sewwa. Inti, bħala l-persuna li kont il-kap tal-FIAU fl-irwol eżekuttiv, naturalment inti konxju mill-kontenut ta’ dak ir-rapport...

IS-SUR KENNETH FARRUGIA: Fuq dan ir-rapport tikkwotanix għax lanqas nista’ ngħidlek li dak huwa rapport tal-FIAU. 

ONOR. KAROL AQUILINA: Dak ir-rapport illum huwa pubbliku. Naf bih jien, jaf bih ...

IS-SUR KENNETH FARRUGIA: Dik jista’ jgħidha min irid, sal-lum ma nistax nivverifika li dak ir-rapport huwa rapport tal-FIAU.

ONOR. KAROL AQUILINA: F’dak ir-rapport hemm imniżżel evidenza li turi li saru dawn il-ħlasijiet f’kumpanija li kienet target client ta’ żewġ kumpaniji oħra li kienu ta’ Keith Schembri u Konrad Mizzi. Jien qed nifhem li dan ir-rapport, bħalma xehedt inti f’okkażjoni oħra, huwa wieħed mir-rapporti li marru għand il-Pulizija. Naqblu li meta l-FIAU tlesti x-xogħol tagħha u jkun hemm indikazzjoni ċara li twettqu reati serji, dawn it-tip ta’ rapporti imorru għand il-Pulizija?

IS-SUR KENNETH FARRUGIA: Nista’ nassigurak li fis-sitt snin li domt jien hemmhekk kull meta l-FIAU kellha suspett raġunevoli ta’ ħasil ta’ flus u kellha każ analitiku, dawk ir-rapporti nħadmu, u fejn wasalna li kien hemm suspett raġonevoli ta’ ħasil ta’ flus jew ta’ finanzjament ta’ terroriżmu, intbagħat rapport lill-Pulizija.

ONOR. KAROL AQUILINA: F’dan il-każ?

IS-SUR KENNETH FARRUGIA: Kien hawn ħafna kritika u saru xenati quddiem l-FIAU, barra, u ġejna ikkritikati li mhux qed nagħmlu xogħolna, eċċ. Jekk dan huwa rapport tal-FIAU, kif inti qed tgħid, dak ifisser li dawk ix-xenati kollha kienu saru għalxejn. Jien hawnhekk kulma nista’ nikkonferma huwa ...

ONOR. KAROL AQUILINA: Issa niġu għal dik ...

IS-SUR KENNETH FARRUGIA: ... li bħala Direttur tal-FIAU, meta kont qed immexxi l-FIAU, kull meta kien hemm suspett raġonevoli ta’ ħasil ta’ flus fuq Ċikku, Peppu, huwa min huwa, dejjem għamilna xogħolna. Jekk wasalna għal dak is-suspett, intbagħat rapport lill-Pulizija. 

ONOR. KAROL AQUILINA: Dan ir-rapport mar għand il-Pulizija.

IS-SUR KENNETH FARRUGIA: Dak inti qed tgħidu.

ONOR. KAROL AQUILINA: Qed ngħidulek jien bħala fatt. Dan ir-rapport mar għand il-Pulizija. Għaddew ħames snin minn meta dak ir-rapport mar għand il-Pulizija u almenu saż-żmien li kont - għax fuq hekk qed nitolbok twieġeb, mhux fuq illum jew meta tlaqt inti – għadek Direttur int, il-Pulizija ma ħadet assolutament l-ebda azzjoni fuq dak ir-rapport. Mhux qed nistaqsik fuq l-FIAU, imma qed nistaqsik l-opinjoni tiegħek f’dan il-kuntest li se tkun Chairman tal-Bord tal-Gvernaturi. Għalik huwa aċċettabbli li ħames snin wara li jsir dak ir-rapport u jkun f’idejn il-Pulizija, il-Pulizija għadha sal-lum ma ħadet l-ebda azzjoni?

IS-SUR KENNETH FARRUGIA: Se nikkummenta b’mod ġenerali. Kull meta nibagħtu rapport lill-Pulizija dak huwa intelligence li tiġi miġbura. Huwa stat magħruf li biex wieħed jiġbor l-intelliġenza huwa ħafna eħfef għax il-koperazzjoni li hemm bejn l-FIUs – FIU to FIU co-operation - hija ħafna iktar effiċjenti milli x’ħin tiġi għall-investigazzjonijiet biex tmur through l-MLA system bir-request for information, eċċ. Il-proċess jieħu iktar fit-tul. Jien mhux se niġġustifika jekk hux sena, jew sentejn, jew tlieta, jew ħamsa, naħseb li at an international level - għax mhijiex xi ħaġa ta’ Malta biss - irridu nimbuttaw iktar biex dawk il-proċessi jieħdu ħin inqas biex wieħed jirċievi l-informazzjoni mingħand pajjiżi terzi, speċjalment pajjiżi li mhumiex fil-Komunità Ewropea, biex tiġi l-evidenza. 

Prattikament b’dak li ngħaddi jien lill-Pulizija bħala FIAU, il-Pulizija ma tistax tmur b’dik l-intelliġenza l-Qorti biex tressaq il-persuni konċernati. Hemmhekk naħseb li qegħdin naqblu, għax hemmhekk huwa stat ta’ intelliġenza. Dik l-intelliġenza trid tiġi trasformata f’evidenza biex wieħed imur il-qorti. Il-proċess biex tinġabar dik l-evidenza qed jieħu ż-żmien mhux hawn Malta biss. Jekk wieħed jara l-mutual evaluation reports tal-pajjiżi diversi li joħorġu mill-FATF, waħda mil-lakuna li qiegħda tkun IO6 u IO7, speċjalment IO7, hija l-kumplessità tat-talba għal informazzjoni kemm qiegħda tieħu. Fuq il-fatt jekk il-Pulizija t’hawn Malta jeħux erba’ snin, ħames snin jew tliet snin, naħseb li huwa l-Korp tal-Pulizija li jista’ jwieġeb iktar fid-dettall. 

ONOR. KAROL AQUILINA: Qed nerġa’ nistaqsik. Inti qed tgħid li dmirek bħala Direttur tal-FIAU għamiltu. Naqblu fuq hekk?

IS-SUR KENNETH FARRUGIA: Dmiri jkun dejjem li fejn nasal għal suspett raġonevoli ta’ ħasil ta’ flus, nibagħtu rapport lill-Pulizija.

ONOR. KAROL AQUILINA: Jien naf bħala fatt li dan ir-rapport mar għand il-Pulizija u suppost li l-Pulizija bdiet l-investigazzjonijiet tagħha. Biex nifhem ftit inti ’l quddiem x’beħsiebek tagħmel bħala Chairman tal-Bord tal-Gvernaturi jien qed nistaqsik:  Għalik huwa aċċettabbli li ħames snin wara li dan ir-rapport isir pubbliku, jkun mar għand il-Pulizija, il-Pulizija għadha sal-lum ma ħadet l-ebda passi kontra l-persuni li jissemmew f’dak ir-rapport?

IS-SUR KENNETH FARRUGIA: Imma inti taf jekk il-Pulizija rċevietx l-informazzjoni mill-pajjiżi terzi?

ONOR. KAROL AQUILINA: Ħarġet fil-pubbliku fil-Qorti, tant li anke d-deputat innifsu David Casa kellu kuntatti diplomatiċi ma’ pajjiżi oħra u żgura li l-Pulizija rċeviet l-informazzjoni. 

IS-SUR KENNETH FARRUGIA: Għandek konferma li rċevietha l-Pulizija?

ONOR. KAROL AQUILINA: Iva, għandi konferma li rċeviet l-informazzjoni.

IS-SUR KENNETH FARRUGIA: Mela allura m’għandix għalfejn inwieġbek. Jekk hemm l-informazzjoni għand il-Pulizija, imbagħad suppost tittieħed azzjoni. Imma jekk hemm iktar minn pajjiż wieħed ...

ONOR. KAROL AQUILINA: Jien qed nistaqsik jekk hux aċċettabbli għalik, mhux għall-Pulizija.

IS-SUR KENNETH FARRUGIA: Onor. Aquilina, jien qiegħed hawn biex inwieġeb, però titfagħlix kliem f’ħalqi biex imbagħad nagħmlu l-headlines tal-gazzetti. Jien m’iniex hawn għalhekk. Naħseb li rrid niġi evalwat fuq il-kredenzjali tiegħi u mhux fuq ir-rapport imsemmi. 

ONOR. KAROL AQUILINA: Fuq l-esperjenza tiegħek staqsejtek.

IS-SUR KENNETH FARRUGIA: Naħseb li lili trid tevalwani fuq il-fatt li meta kelli nagħmel xogħli wasalt biex nagħmel xogħli, u xogħli kien jirrikjedi li jekk jien nasal għal suspett raġunevoli ta’ ħasil ta’ flus, jien nibgħat rapport lill-Pulizija. 

ONOR. KAROL AQUILINA: Issa jien irrid inkun naf għamiltx xogħlok jew le. Din għamiltha jew le? 

IS-SUR KENNETH FARRUGIA: Inti għedtli li dan huwa rapport tal-FIAU. Jekk huwa rapport tal-FIAU, kif inti qed tgħid, sinjal li għamilt xogħli. Issa jien ma nistax inwieġbek fuq rapporti li ħarġet l-FIAU għax dawk huma marbutin b’kunfidenzjalità.

ONOR. ADRIAN DELIA: Ħa nintervjeni naqra jien, ħalli forsi n-nies li qed jisimgħu jifhmu ftit ukoll. Wara li inti jew sħabek, jew l-FIAU, m’hemmx għalfejn fuq dak il-każ partikolari, imma inġenerali, tkunu għamiltu xogħolkom li jwassal għal rapport u tgħaddu l-intelliġenza lill-Pulizija, hemm xi timeframe li għalikom huwa raġonevoli, jew għandu jkun raġonevoli, biex isserrħu moħħkom li x-xogħol li għamiltu ma jisfumax fix-xejn? Forsi tgħid wara sena, sentejn, tlieta. Is there any reasonable amount of time li mbagħad ikollkom is-serħan tal-moħħ li l-passi ttieħdu?

IS-SUR KENNETH FARRUGIA: Onorevoli, għalina, kieku jista’ jkun, jekk ngħaddu rapport illum u l-għada tista’ tittieħed azzjoni jkun aħjar.

ONOR. ADRIAN DELIA: But that sometimes is not possible. So my question ...

IS-SUR KENNETH FARRUGIA: Agħtuni ċans. Intom żewġ avukati. Agħtuni ċans ħalli nwieġeb.
ONOR. ADRIAN DELIA: M’għandux x’jaqsam li jien avukat hawnhekk.

IS-SUR KENNETH FARRUGIA: Ħa nwieġeb.

ONOR. ADRIAN DELIA: Ifhem naqra din: Jien m’iniex hawn bħala avukat, imma qiegħed hawn bħala membru parlamentari fuq dan il-Kumitat.

IS-SUR KENNETH FARRUGIA: Agreed.

ONOR. ADRIAN DELIA: In-nies għandhom dritt ikunu jafu what is reasonable to expect. Għax il-ġustizzja, fin-natura tagħha, mhux biss trid issir imma trid tidher li qed issir. Hemm dak li jissejjaħ it-timeliness of justice. Qed nistaqsi biss bħala ammont. Ġurnata is not reasonable, għaxar snin is not reasonable anke għax, kif spjegajt inti, din il-unit tiġbor l-intelliġenza li mbagħad trid tiġi konvertita f’evidenza. Spjegajtha tajjeb ħafna. Wara t-trapass taż-żmien, l-intelliġenza ma tibqax intelliġenza; jew tiġi storja jew tiġi distorta. Ma tibqax intelliġenza għax l-affarijiet jinbidlu biż-żmien. Is there a reasonable amount of time li wieħed għandu jistenna li l-Pulizija taġixxi wara rapport li jintbagħtilha mill-FIAU?

IS-SUR KENNETH FARRUGIA: Il-Pulizija ma toqgħodx biss fuq l-intelliġenza tal-FIAU; imbagħad tagħmel l-investigazzjoni tagħha, tagħmel searches u tiġbor iktar informazzjoni li l-FIAU m’għandux aċċess għaiha. Wara li tiġbor u tagħmel l-investigazzjoni tagħha, jekk ikun hemm bażi għalfejn għandha tieħu azzjoni, għandha tieħu l-azzjoni. Bil-liġi safejn naf jien m’hemmx stipulat ammont ta’ ħin jew żmien. Intom tgħallmuni għax huwa intom il-parlamentari li tagħmlu l-liġi. Kieku fil-liġi hemm stipulat li fi tliet snin jew f’sentejn trid tressaq każ, ngħidlek li l-liġi tistipula li f’sentejn il-Pulizija trid tieħu l-azzjoni tagħha. 

L-ewwel nett skont il-każijiet għax jista’ jkun hemm każ li forsi jinvolvi biss istituzzjonijiet Maltin, u allura jkun ħafna iktar faċli biex wieħed jaħdmu. Imbagħad jista’ jkun każ li jinvolvi links internazzjonali f’pajjiż jew tnejn li jkunu fil-Komunità Ewropea, minn fejn l-informazzjoni forsi tiġi iktar malajr. Hemm ukoll każijiet oħra fejn ikollok pajjiżi terzi, mhux fil-Komunità Ewropea, minn fejn wieħed irid iġib l-evidenza. Xi kultant jekk pajjiż jew tnejn ma jagħtukx l-evidenza... Jien qed nitkellem għall-Pulizija għax dan mhux xogħol tal-FIAU. Bħala FIAU, għandna l-bażi tal-mutual reciprocity bejn l-FIUs u jien għandi fejn nirrapporta li l-FIU mhux qed jikkopera miegħi through l-Egmont system. Fis-sistema tal-MLAs, meta tiġi għall-evidenza jista’ jkollok pajjiżi terzi li ma jipprovdulekx l-informazzjoni.

ONOR. ADRIAN DELIA: U jekk ma jipprovduha qatt allura ż-żmien ma jista’ jibda jittrapassa qatt. 

IS-SUR KENNETH FARRUGIA: Il-jigsaw puzzle ma tgħaqqadhiex. Il-Pulizija ma tkunx għadha għaqqdet l-istorja biex tressaq il-persuni. Ma tistax tistaqsini jekk hux tliet snin jew ħames snin jew erbgħa. Li nista’ ngħidlek huwa li forsi hemm lok fejn anke aħna bħala FIAU ntejbu x-xogħol tagħna, u parti mill-istrateġija tal-FIAU hi li nkomplu ntejbu l-kwalità u li ma neħdux ħafna żmien biex ngħaddu l-intelliġenza lill-Pulizija. Ġieli anke fl-FIUs. Għandek pajjiż li jwieġbek f’ġimgħa jew f’xahar u għandek pajjiż ieħor li jagħtik biċċa u mbagħad terġa’ tmur. Pereżempju aħna bħala Malta...

ONOR. ADRIAN DELIA: Imma jista’ jkun hemm ukoll każijiet fejn m’hemm l-ebda pajjiż estraneu li l-Pulizija tkun qed tistenna xi informazzjoni mingħandu. Meta qed nistaqsik hemmx a logical, reasonable time, meta tgħid reasonable, jekk ikun hemm imbagħad l-impossibilità – ngħidulha fil-liġi – allura dik ma tistax isseħħ. Dan bħal meta jien biex nipprova naqleb dik l-intelliġenza f’evidenza jkolli bżonn ċerta informazzjoni u dik ma tista’ tiġi qatt għax pereżempju xi ħadd miet. Mhux fuq hekk qed nistaqsik imma under normal circumstances ... 

IS-SUR KENNETH FARRUGIA: Jekk l-informazzjoni nirċevuha ...

ONOR. ADRIAN DELIA: Intom tiġu infurmati mill-Pulizija jekk ikunux mexxew jew le?

IS-SUR KENNETH FARRUGIA: Aħna nitolbu feedback mingħand il-Pulizija through a liaison officer dwar fiex waslu l-każijiet. Meta l-każ jimxi l-Qorti niġu notifikati. Mill-istatistika jidher li ngħaddu numru ta’ rapporti. Fejn ikunu waslu, waslu. It-timing jista’ jitjieb? Dejjem jista’ jitjieb, bħalma hija waħda mill-miri tal-FIAU li jtejjeb l-effiċjenza tiegħu biex jgħaddi rapporti lill-Pulizija. Naħseb li ebda sistema ma’ hija perfetta. 

ONOR. ADRIAN DELIA: Kieku kelli nistaqsik proporzjon minn kull għaxra, minn kull mitt rapport li bgħattu, liema minnhom tafu li fil-fatt ġew attwati għax jew infurmawkom il-Pulizija, jew effettivament kellkom tixhdu l-Qorti ...

IS-SUR KENNETH FARRUGIA: Ma mmorrux nixhdu ...

ONOR. ADRIAN DELIA: Għandkom dik it-tip ta’ data? No specific data.

IS-SUR KENNETH FARRUGIA: Aħna bħala FIAU ma nidħlux nixhdu l-Qorti. Il-Liġi tgħid li x-xogħol kollu tal-FIAU huwa kunfidenzjali. Għalhekk jien mhux qed nikkummenta fuq dan ir-rapport, inkella nkun qed nikser il-liġi. Naħseb li ħadd madwar din il-mejda ma jridni nikser il-liġi. Hemm każijiet li ġieli narawhom anke mill-gazzetti u tkun taf... 

ONOR. ADRIAN DELIA: Din tal-Qorti semmejtha inti.

IS-SUR KENNETH FARRUGIA: Le, int semmejtha għax inti għedt: “Għax titilgħu tixhdu fil-Qorti”.

ONOR. ADRIAN DELIA: Meta staqsejtek jekk il-pulizija jinfurmawkomx għedtli...

IS-SUR KENNETH FARRUGIA: Jinfurmawna billi jagħtuna feedback ...

ONOR. ADRIAN DELIA:... għax jew jinfurmawna jew inkella nirċievu li tressqu l-qorti. Hekk għedtli.

IS-SUR KENNETH FARRUGIA: Jinfurmawna li l-każ mar il-Qorti. Imma mhux għax nitilgħu nixhdu fil-Qorti.

ONOR. ADRIAN DELIA: Għandkom data li turi jew tagħti rendikont mir-rapporti li għamiltu kemm minnhom fil-fatt imxew, ċjoè l-Pulizija mexxew, u kemm minnhom le? Mhux specific. Pereżempju 50%, 70%, 90% of your work actually found a recourse.

IS-SUR KENNETH FARRUGIA: Il-persentaġġ bl-amment ma nafux.

ONOR. ADRIAN DELIA: Ma jimpurtax. Qed nistaqsik tinżammx dik id-data.

IS-SUR KENNETH FARRUGIA: Dik id-data tinżamm. L-ammonti mhumiex kbar. 

ONOR. ADRIAN DELIA: Mhumiex kbar in-numri tar-rapporti li tagħmlu jew mhumiex kbar in-numri tar-rapporti li fil-fatt ma jiġux segwiti?

IS-SUR KENNETH FARRUGIA: Irridu nifhmu li l-proċess biex wieħed jibdel l-intelliġenza għall-evidenza...(Interruzzjonijiet) Hawn qed nitkellmu fuq żewġ tipi ta’ investigazzjonijiet totalment differenti. Naqblu? Tal-intelliġenza huwa iktar faċli għax għandek iktar koperazzjoni, tibgħat tistaqsi, iġġib l-informazzjoni u tagħlaq. Il-Pulizija tmur oltre, għax trid tmur beyond reasonable doubt biex tressaq il-persuni. Biex tbiddel dik l-informazzjoni f’evidenza qed tieħu ż-żmien. Tinsiex li fl-aħħar żmien bgħatna numru ta’ rapporti u komplejna nikbru. Meta dħalt jien konna nirċievu 500 suspicious transaction report (STR), illum qed nirċievu 7,000 STR. It-tim ta’ nies kiber, minn erba’ persuni fl-analisi llum għandna 34. Għandna sistemi tal-IT iktar avvanzati, jiġifieri kabbarna mhux biss f’riżorsi umani imma kabbarna anke on the technical side of things biex inlaħħqu mal-STRs li qed nirċievu u xorta qed nimxu on a risk based sensitive basis. 

Minn dik l-informazzjoni mbagħad, fejn ikollna bażi ta’ suspett raġunevoli ta’ ħasil ta’ flus jew finanzjament tat-terroriżmu, qed nibagħtu medja ta’ 100 rapport lill-Pulizija. Dan jew ikun rapport ġdid, jew ikun additional information fuq rapporti li nkunu diġà bgħatna. Jiġifieri tkun ġiet intelliġenza oħra jew minn barra jew minn Malta fuq xi ħaġa linked jew xi ħaġa fuq l-istess suspett. 

Għad-domanda ta’ Dr Karol Aquilina - biex ma taħsbux li qed nipprova naħrab minn xi domanda - naħseb li t-timing min-naħa tal-FIAU biex jibgħat l-informazzjoni lill-Pulizija jrid ikun iktar effiċjenti - din hija waħda mill-milestones fl-istrateġija tal-FIAU - kif ukoll min-naħa tal-Pulizija biex jitressaqu persuni naħseb li jrid jitjieb. (Interruzzjonijiet) Agħtini ċans nispjega. Ir-raġuni mhux dejjem hija bilfors li l-Pulizija mhux qed tkun effettiva fix-xogħol li qed tagħmel, imma jista’ jkollok każijiet li qed jibqgħu mwaħħlin għax għandek informazzjoni li trid tiġi minn barra biex inti tgħaqqad l-istampa u tkun tista’ tmexxi. Jiġifieri jekk hux ħames snin jew tliet snin ma tantx tista’ tgħid, għax jiddependi fuq jekk għandekx informazzjoni li ġiet minn barra u fuq it-tip ta’ każ li jkun. Jiġifieri jekk qed nitkellmu fuq każ ta’ individwu li għandu kontijiet tal-banek u proprjetajiet hawn Malta huwa ħafna iktar faċli biex wieħed jagħmel investigazzjoni u tressqu minn każ ta’ xi ħadd li għandu 20 kont tal-bank f’20 pajjiż differenti.

ONOR. KAROL AQUILINA: F’dan il-każ kontijiet...

IS-SUR KENNETH FARRUGIA: Mhux qed nitkellem fuq dak il-każ. Jien qed nispjega b’mod ġenerali. 

[bookmark: _Hlk102995975]ONOR. OWEN BONNICI (Ministru għall-Wirt Nazzjonali, l-Arti u l-Gvern Lokali): Ma rridx inkun party pooper, imma fl-4.00 p.m. jibda l-ħin tal-mistoqsijiet parlamentari u jien obbligat li nkun hemmhekk għax għandi l-ewwel mistoqsija parlamentari. Nixtieq ġentilment nistradaw ftit.

ONOR. ADRIAN DELIA: Aħna baqgħalna.

ONOR. KAROL AQUILINA: Jien fadalli żgur.

ONOR. ADRIAN DELIA: Jekk trid nieqfu ftit sabiex tistaqsi xi mistoqsijiet inti, imbagħad... 

ONOR. KAROL AQUILINA: Għandi problema għax fl-4.30 p.m. irrid nattendi kumitat ieħor. 

ONOR. ANDY ELLUL: Jien nibqa’ hawnhekk. F’każ li jkun hemm ...

IĊ-CHAIRPERSON: Fil-każ nissospendu.
 
ONOR. OWEN BONNICI: Għax imbagħad, biex nikkomplika iktar il-ħajja llum irrid niftaħ id-dibattitu fl-4.30pm.

IĊ-CHAIRPERSON: L-Onor. Zahra wkoll.

ONOR. OWEN BONNICI: Hekk hu.

ONOR. KAROL AQUILINA: Jien fl-4.30pm għandi kumitat ieħor.

ONOR. ADRIAN DELIA: Sal-4.30 p.m. inlestu.

IĊ-CHAIRPERSON: Naqblu.

ONOR. OWEN BONNICI: Grazzi ħafna.

Fit-3.57 p.m. il-Ministru Owen Bonnici ħareġ mill-kamra tal-Kumitat sabiex jattendi għas-seduta fil-plenarja. 
IĊ-CHAIRPERSON: L-Onor. Karol Aquilina.

ONOR. KAROL AQUILINA: Sur Farrugia, jien semmejtlek li kien hemm ħames snin. Inti konxju li l-informazzjoni għaddiet għand il-Pulizija mhux ħames snin ilu, imma iktar minn ħames snin ilu? Fis-7 ta’ April tal-2016 il-Pulizija kienu diġà rċevew ir-rapport, u nista’ nagħtik ir-referenza tiegħu: 474759/2016. 

IS-SUR KENNETH FARRUGIA: Naħseb diġà weġibt. Mhux se nitkellem fuq każijiet speċifiċi. Jien nassigurak, kif dejjem għamilt fuq xogħli, mingħajr ebda indħil, li kull fejn kellna suspett raġonevoli ta’ ħasil ta’ flus - fuq dan il-każ, jekk huwa każ, u fuq każijiet oħra - dejjem bgħatna rapport lill-Pulizija

ONOR. KAROL AQUILINA: Mhux dik id-domanda. Mhux qed ngħidlek li l-FIAU m’għamlitx xogħolha. Huwa aċċettabbli li wara seba’ snin li l-Pulizija rċevew l-informazzjoni għadhom ma ħadu xejn azzjoni dwar ix-xogħol li għamlet l-FIAU? Jekk huwiex aċċettabbli għalik. Inti se tkun chairman tal-Bord tal-Gvernaturi li wieħed mill-membri huwa proprju l-Kummissarju tal-Pulizija. Inti, għalik huwa aċċettabbli li għandek membru tal-Bord li tibgħatlu l-informazzjoni u...

IS-SUR KENNETH FARRUGIA: Imma issa, bir-rispett kollu, kont inti stess li ridt li l-Kummissarju tal-Pulizija jinħatar mingħajr ma jiġi nominat, biex ikun fuq il-Bord tal-FIAU. Issa qed tistaqsini jekk għandix problema bil-Kummissarju tal-Pulizija?

ONOR. KAROL AQUILINA: Le, jien qed ngħidlek li ma jagħmilx xogħlu.

ONOR. ADRIAN DELIA: Il-mistoqsija ma kenitx għandux ...

IS-SUR KENNETH FARRUGIA: Skużani, forsi ma fhimtekx.

ONOR. ADRIAN DELIA: Il-mistoqsija kienet: Ġaladarba l-Kummissarju tal-Pulizija qiegħed fuq dak il-Bord - allura jekk għada pitgħada inti tkun chairman teknikament jiġi taħtek - huwiex aċċettabbli li hemm informazzjoni u intelliġenza li ilha għandu għal seba’ snin, jistenna li tagħlaq għaxar snin qabel ma jitħarrek. 

ONOR. ANDY ELLUL: Qed nieħu pjaċir li qed isiru ċerti mistoqsijiet għax għandi interess li jkollna FIAU b’saħħitha. 

ONOR. ADRIAN DELIA: Kulħadd għandu.

ONOR. ANDY ELLUL: Ma rrid bl-ebda mod li jkollna financing of terrorism jew money laundering. Qed nieħu pjaċir bil-mistoqsijiet tagħkom, però issa naħseb li staqsejtuh fuq dak ir-rapport ad nauseam. Qalilkom kemm-il darba... (Interruzzjonijiet) Naħseb li qed inkunu ftit ...

ONOR. ADRIAN DELIA: Imma mhux neċessarjament fuq dak ir-rapport...

ONOR. ANDY ELLUL: Iva, imma lanqas jista’ jirrispondi ... (Interruzzjonijiet) 

IS-SUR KENNETH FARRUGIA: Ħa nwieġeb.

ONOR. ANDY ELLUL: Kemm nagħlaq l-argument. Lanqas jista’ jirrispondi għax qed tistaqsuh huwiex raġunevoli għalih li l-Pulizija... Jien kont fil-Pulizija u naf li ittri rogatorji jistgħu jeħdulek xahrejn u jistgħu jeħdulek tliet snin. Ma tistax tgħid. Qed tistaqsuh mistoqsija ipotetika. 

ONOR. ADRIAN DELIA: Il-mistoqsija qed tiġi coined b’mod ipotetiku, b’rispett għal dak li qed jgħid li ma jistax jitkellem senjatament fuqu. Però naħseb li n-nies hemm barra - u hawn obbligu li l-ġustizzja ssir in a timely manner kemm fil-qrati kif ukoll fi bnadi oħra - jridu jkunu jafu li jekk dawn għamlu xogħolhom, għamlu sentejn għaddejjin jiġbru l-intelliġenza u bagħtulu kollox... (Interruzzjonijiet) Mhux fuq dak ir-rapport, ma jimpurtax, imbagħad jagħmel il-kumment il-kollega dwar jekk dak ilux seba’ snin! Normalment x’inhuwa ż-żmien li fih mistennija tittieħed l-azzjoni? U jekk ikun jonqsu l-intelliġenza, għandu jgħidlek: Imwaħħlin hawn u jonqosna iktar hawn jew hemm. 

IS-SUR KENNETH FARRUGIA: Ħa nikkjarifika. Jekk il-Pulizija għandha l-evidenza kollha f’idejha u għandha każ biex tmexxi għall-qrati, mhuwiex ġustifikabbli la li ddum ħames snin, la seba’ snin u jien ngħid lanqas ġurnata. Ma nistax nitkellem fuq xogħol tal-Pulizija għax m’iniex parti mill-Pulizija. Hopefully xi darba forsi għad inkun, imma għalissa m’iniex. Ġaladarba l-Pulizija tgħaqqad l-istorja, m’għandhiex iddum lanqas ġurnata iktar biex tmur il-qorti. Naqblu?

ONOR. KAROL AQUILINA: Mingħajr ma nistaqsik fuq rapport partikolari, kien hemm xi okkażjoni, kemm domt inti direttur, fejn inti ġbidt l-attenzjoni tal-Pulizija dwar xi rapport li bgħattulhom u staqsejthom x’qed jagħmlu bih u fejn waslu?

IS-SUR KENNETH FARRUGIA: Mela jien nista’ nindaħal fix-xogħol tal-Pulizija? Il-follow-up isir b’mod strutturat, fejn darba fis-sena nitolbu status tal-każijiet fiex waslu. Dan nagħmluh għalina biex inkomplu ntejbu l-operat tagħna, biex nevalwaw, għax jista’ jkun li l-intelliġenza li qed ngħaddu forsi mhijiex ta’ kwalità, jista’ jkun qed ngħaddu l-imbarazz. Jien nista’ nibgħat anke 400 rapport lill-Pulizija u ma jkunux ta’ kwalità.

ONOR. KAROL AQUILINA: Imma ma kienx hemm imqar okkażjoni waħda li ġbidt l-attenzjoni: Isma’, jien bgħatt dan ir-rapport...

IS-SUR KENNETH FARRUGIA: Kulħadd għandu l-obbligi tiegħu taħt il-liġi. L-obbligi tiegħi taħt il-liġi kienu li niġbru l-informazzjoni u kien hemm istanzi li bgħatna rapporti lill-Pulizija u l-Pulizija reġgħu ġew lura għax bdew jaħdmu u bdew isibu links pereżempju ma’ Ċikku u Peppu, allura jgħidulna biex niġbru iktar intelliġenza għax mill-investigazzjonijiet, mill-mistoqsijiet li jkunu għamlu jkunu fetħu links ġodda. Naħdmu ħafna f’kordinazzjoni mal-Pulizija. Nibagħtu requests, tiġi l-intelliġenza, imbagħad il-Pulizija terġa’ tiftaħ. 

Inserraħ moħħ kulħadd li l-koperazzjoni bejn Pulizija u FIAU illum saħħaħnieha iktar minn qatt qabel. Qed naħdmu flimkien. Illum waqt li qed tagħmel il-każ analitiku qed tibgħat requests anke lill-Pulizija biex jekk ikollha intelliġenza tgħaddihielek. Illum kollox huwa mapped fuq is-sistema, fuq il-GoAML, bid-data meta bgħatt ir-request u meta ġiet l-informazzjoni. Prattikament huwa kollox logged, jiġifieri s-sistemi li daħlu, l-audit trails tagħhom huma kollha hemmhekk. 

Jien, at the point li jkollna l-każ ta’ analisi u wasalna għal suspett raġunevoli nibagħtuh lill-Pulizija. Jien nemmen li l-Pulizija għandha tagħmel l-istess, li at the point li hija tasal li jkollha każ beyond reasonable doubt biex tmur il-qorti, fl-opinjoni tiegħi lanqas għandha tistenna 24 siegħa, imma tmexxi bil-każ. 

ONOR. ADRIAN DELIA: Ħa nistaqsik mistoqsija li, again, hija ta’ opinjoni. Minn dak li għedtilna u fil-parametri tal-liġi kif toperaw, l-intelliġenza li tagħti kif tiġi konvertita, taħseb li hemm bżonn tibdil fil-liġi? M’iniex qed nitkellem fuq każ partikolari, imma jekk wara dak ix-xogħol kollu li tkun għamlet l-FIAU jkun hemm riluttanza, ikun hemm inazzjoni min-naħa tal-Pulizija, ikun hemm dewmien mhux spjegabbli, taħseb li għandu jkun hemm tibdil fil-liġi fis-sens li l-FIAU tkun tista’ tinizja azzjoni hi stess?

IS-SUR KENNETH FARRUGIA: Aħna bħala FIAU nittrattaw biss intellġenza. Inkunu ta’ appoġġ għall-Pulizija.

ONOR. ADRIAN DELIA: Mhux qed ngħid taħt il-liġi kif inhi. 

IS-SUR KENNETH FARRUGIA: Il-liġi lilna ma...

ONOR. ADRIAN DELIA: Jien qed nistaqsi jekk tikkomtemplax li għandu jkun hemm tibdil fil-liġi li jinstiga u jawtorizza lill-FIAU li fejn tara... Jekk aħna rridu li jkollna sistemi robusti, jekk jonqos xi ħadd, ma jistax ikun dan ix-xi ħadd stess li jissindakah. Irridu sistema ta’ checks and balances. Mela ejja ngħidu l-FIAU li qed tagħmel xogħolha perfett u qed tlesti... Kemm semmejtli rapporti?

IS-SUR KENNETH FARRUGIA: Bħala medja nibagħtu 100 rapport kull sena lill-Pulizija. Hemm l-istatistiki fl-annual report. 

ONOR. ADRIAN DELIA: Għall-argument, ma jmexxu fuq ebda wieħed u l-FIAU iffrustrat. Taħseb li jagħmel sens li jkun hemm tibdil fil-liġi li l-FIAU tista’ tinstiga u tintervjeni dirett jew tagħmel xi tip ta’ azzjoni fejn titlob lill-qrati li jordnaw? Ejja ngħidu pereżempju inti bgħatt l-informazzjoni and they left it to sleep  Qed nistaqsik, mhux qed nissuġġerixxi.

IS-SUR KENNETH FARRUGIA: Forsi għadna qed nitkellmu bl-istampa tal-passat. Kif nafu, kien hemm Moneyval review fl-2018 u r-rapport huwa pubbliku. Jekk wieħed jara Y07 u Y06 konna kkritikati b’mod aħrax. Jien għadni niftakar l-assessors jgħidulna: Agħtuna rapport tal-FIAU li mbagħad baqa’ għaddej u mortu l-qorti. Dak iż-żmien, jekk kellna, a handful of cases. Morna għas-sena tal-ICRG process u morna għall-grey listing. L-FATF daħlet tant fid-dettall bil-case studies eċċ, li rat is-sistema. Jiġifieri kieku ma kenux se jneħħuna minn fuq il-grey list kieku ma kienx hemm numru ta’ persekuzzjonijiet. 

Fir-rapport tal-2018 hemm imniżżel speċifikament li l-FIAU dejjem għamlet xogħolha fuq kull każ speċifiku mingħajr indħil, għax dak iż-żmien lill-Moneyval konna urejnieha anke x-xogħol. L-assessors li jiġu darba kull ħames jew sitt snin, kienu talbuna biex jagħmlu review ta’ numru ta’ files, tgħidilhom kemm għaddejt rapporti lill-Pulizija eċċ. 

ONOR. KAROL AQUILINA: Dawk ma jiksrux il-liġi li tagħtuhomlhom.

IS-SUR KENNETH FARRUGIA: Le, dawk qegħdin parti mis-sistema ta’ moniteraġġ. Allaħares qed ngħidu li s-sistemi ta’ moniteraġġ tal-Council of Europe li ġew endorsed minn Malta, ma jistax ... (Interruzzjonijiet)

ONOR. KAROL AQUILINA: Mela jekk il-Parlament, l-ogħla istituzzjoni tal-pajjiż, qed jistaqsi domanda qed jikser il-liġi, imma ma jimpurtax jekk jistaqsu tal-Council of Europe. Nixtieq inkun naf taħt liema dispożizzjoni tal-liġi l-Council of Europe jista’ jitlob informazzjoni u deputat f’din il-Kamra ma jistax jitlobha.

IS-SUR KENNETH FARRUGIA: L-ewwel nett il-case studies li ngħaddu jkunu mingħajr l-ismijiet però noħorġu rapporti mis-sistemi eċċ. Huwa parti mill-iskrutinju li jsir mis-supranational authorities. Jiġifieri issa mhux qed nemmnu li s-supranational authorities qed jagħmlu xogħolhom sew? Allaħares immorru hemmhekk!

ONOR. ANDY ELLUL: Din issir f’kull pajjiż ...

IS-SUR KENNETH FARRUGIA: Qed issir f’kull pajjiż. Plus li l-obbligu tal-FIAU li ma jgħaddix informazzjoni li huwa sigriet mhuwiex biss f’Malta. Qed nitkellmu kemm madwar l-Unjoni Ewropea kif ukoll madwar id-dinja kollha. Ma naħsibx li mill-FIUs kollha tad-dinja li jaħdmu b’mod sigriet, kif suppost għandhom jaħdmu, Malta għandha tkun l-eċċezzjoni. 

ONOR. KAROL AQUILINA: Inti konxju minn Operation Green?

IS-SUR KENNETH FARRUGIA: Jekk se tkellmuni fuq operazzjonijiet tal-FIAU, jien bil-liġi ma nistax nitkellem fuqhom.

ONOR. KAROL AQUILINA: Le, qed nitkellmu fuq tal-Pulizija. Inti konxju minn Operation Green?

IS-SUR KENNETH FARRUGIA: Jien ma nistax inkellmek fuq operazzjonijiet tal-FIAU.

ONOR. KAROL AQUILINA: Inti xhedt xi darba dwar Operation Green?

IS-SUR KENNETH FARRUGIA: Ma nistax inwieġeb fuq dawn l-affarijiet.

ONOR. KAROL AQUILINA: Inti taf kienx hemm xi eżitu dwar Operation Green? (Interruzzjonijiet) Iwieġeb hu, mhux intom.

IS-SUR KENNETH FARRUGIA: Bħala wieħed mill-iktar li tifli l-liġi naħseb li tifhimni li ma nistax inwieġbek fuq affarijiet operazzjonali. Taf x’inhuma l-obbligi. Il-liġi ilha 20 sena hemmhekk. Fil-każ biddlu l-liġi hawn fil-Parlament u agħmluha li nistgħu nitkellmu u mbagħad niġi hawn u nitkellem!

ONOR. KAROL AQUILINA: Biex nispjegaw ftit.

IS-SUR KENNETH FARRUGIA: M’għandix problema.

IĊ-CHAIRPERSON: L-Onor. Ellul.

ONOR. ANDY ELLUL: Inti għedtli biex inħallih jirrispondi hu, imma jien inħossni skomdu bħala membru tal-Kumitat meta qed tistaqsih mistoqsijiet li lanqas jista’ jweġibhom, għax jekk iweġibhom ...(Interruzzjonijiet) Lanqas nippretendi li tistaqsihomlu in the first place.

ONOR. KAROL AQUILINA: Ħallini nistaqsi. Kif taf, jien qatt ma sfurzajt lil ħadd iwieġeb. 

ONOR. ANDY ELLUL: Imma qed tistaqsih mistoqsija illeċita, bir-rispett kollu.

ONOR. KAROL AQUILINA: Dak hu d-dritt tiegħi li nistaqsi mistoqsija. 

ONOR. ANDY ELLUL: Imma ma tistax tistaqsi mistoqsija illeċita.

ONOR. KAROL AQUILINA: Mhijiex illeċita.

ONOR. ADRIAN DELIA: Kollega, nifhem x’qed tgħid, però fil-mument li jistaqsi l-mistoqsija fuq xi ħaġa, dik ix-xi ħaġa mhux neċessarjament ikun jaf il-kollega jew inkunu nafu aħna jekk hijiex protetta b’dan is-sigriet. Mela l-ewwel irid jagħmel il-mistoqsija, imbagħad jgħidlu hijiex koperta bis-sigriet.

ONOR. ANDY ELLUL: Il-problema hija li qed jistaqsihielu għaxar darbiet wara xulxin. 

ONOR. ADRIAN DELIA: Le, semma l-istess kelma, imma f’kuntest differenti f’mistoqsija differenti.

ONOR. ANDY ELLUL: Naqblu. 

ONOR. KAROL AQUILINA: Inti qed tgħid li dwar Operation Green ma tridx twieġeb, assolutament. Naturalment, biex nispjega ftit, ħalli anke l-membri jkunu jafu, Operation Green hija l-investigazzjoni tal-Pulizija dwar il-ħasil ta’ flus minn Keith Schembri u Brian Tonna. L-istess, jidhirlek li hija raġonevoli li din l-operazzjoni li bdiet anke bis-sehem tal-FIAU fis-sena 2016 sal-lum għad m’hemmx eżitu tagħha? Raġunevoli din jew le?

IS-SUR KENNETH FARRUGIA: Naħseb li diġà weġibt. Meta jkun hemm stampa ċara li kemm min-naħa tal-FIAU jkollhom suspetti raġonevoli ta’ ħasil ta’ flus, u min-naħa tal-Pulizija jkunu saru l-investigazzjonijiet u jkun hemm evidenza beyond reasonable doubt li xi ħadd għamel wrong doing ta’ ħasil ta’ flus jew finanzjament tat-terroriżmu, m’għandhiex tgħaddi ġurnata waħda biex tittieħed azzjoni, huwa min huwa, hija min hija. Dik hija l-prassi tiegħi. 

L-ebda sistema ma hija perfetta. Wieħed mill-proċessi tal-FIAU li qegħdin naħdmu fuqu huwa li nkunu iktar effiċjenti. Jiġifieri tirċievi STR fl-2017 għandek bejn sena, sena u nofs biex taħdmu u tibagħtu. Jista’ jsir f’disa’ xhur biex inkunu iktar effiċjenti? Dawk huma t-tip ta’ mistoqsijiet li konan nagħmlu ġol-FIAU biex inkomplu ntejbu, għax m’aħniex perfetti. Jien dejjem hekk ngħid. L-ebda sistema ma hija perfetta, kompluta. 

Imma at the point li l-FIAU - mhux waqt li qed jinħadem ix-xogħol, eċċ. – ikollha suspett raġonevoli ta’ ħasil ta’ flus, u min-naħa tal-Pulizija jkun hemm evidenza biżżejjed biex tmur il-Qorti, m’għandekx tistenna lanqas ġurnata oħra biex tieħu azzjoni.

ONOR. KAROL AQUILINA: Peress li identifikajna l-perjodu li fih kont direttur inti, tħoss li għandek xi forma ta’ responsabilità personali għall-fatt li Malta kienet ġiet grey listed?

IS-SUR KENNETH FARRUGIA: Malta ġiet grey listed - mill-entitajiet li inti għedt li għandhom iktar aċċess - fuq il-perjodu tal-assessment li sar mill-2012 sal-2017 u ma sarx ir-review bħal tas-soltu għax kien hemm il-parti tal-effettività. Jiġifieri mhux biss bqajna fuq jekk għandniex bażi legali in place, jiġifieri li hemm liġi, imma kif ħaddimt dik il-liġi u r-riżultati li inti ġibt. Jien dħalt fl-FIAU fl-2017. L-assessment sar fuq il-perjodu mill-2012 sal-2017.

ONOR. KAROL AQUILINA: Però taqbel li d-deċiżjoni ttieħdet ħafna wara. 

IS-SUR KENNETH FARRUGIA: Il-proċess jaħdem hekk: L-assessment team ġie biex iniedi l-proċess fl-aħħar tal-2017; imbagħad tibda tibgħat l-informazzjoni, inkiteb ir-rapport, imbagħad ir-review sar f’Ottubru 2018. Dik hija l-cut-off point. Imbagħad prattikament għandek l-2019 sakemm jinkiteb ir-rapport u jsiru l-face to face meetings. Però l-assessment sar fuq dak il-perjodu. Jien dħalt fl-2017.

ONOR. KAROL AQUILINA: Ma tħossx li għandek xi forma ta’ responsabilità xi ġġorr?

IS-SUR KENNETH FARRUGIA: Kull fejn ingħatajna rakkomandazzjonijiet biex intejbu lilna nfusna għamilt l-almu tiegħi, bis-Sibt u l-Ħadd kont norqod ix-xogħol, kif dejjem għamilt meta kont naħdem l-IAID, meta kont naħdem l-FIAU, u fejn inkun, biex dak li għandi nagħmel, isir. Ma noqgħodx nikkritika mill-gallerija, imma nxammar u naħdem flimkien ma’ tim. Mhux se noqgħod ngħidlek x’għamlu ta’ qabel jew ta’ warajja, imma kull fejn kont dejjem xammarna l-kmiem u għamilna xogħolna. 

ONOR. KAROL AQUILINA: Imma ma tifhimx li fil-perjodu li inti kont direttur tal-FIAU fil-pajjiż kien hawn sensazzjoni reali li hawn dawn il-każijiet kollha pendenti, u ħadd mill-istituzzjonijiet ma jrid jagħmel xejn? Ma taħsibx li din mhux perċezzjoni kienet imma realtà?

IS-SUR KENNETH FARRUGIA: Imma taf x’sibt jien meta dħalt l-FIAU? Sibt backlog ta’ rapporti superviżorji mill-2014, erba’ snin b’lura. Forsi nitkellmu, imma ma nafux fuqiex qed nitkellmu. Għalhekk qed nispjega. Kif dħalt l-FIAU bdejna bir-riformi li kien hemm bżonn biex l-FIAU nġibuh kif inhu llum. Nerġa’ ngħid li lanqas ma huwa perfett. Għandna strateġija biex ikompli jitjieb. Mhux qed ngħid “jien”, ir-riformi m’għamilthomx jien, għamilhom it-tim li kien jaħdem fl-FIAU, li ħadem qatigħ bis-Sibt u l-Ħadd u bil-lejl għax ġieli rqadna overnight hemmhekk biex inkunu nistgħu ntejbu l-operat u naslu fejn qegħdin illum. Naħseb li llum jidhru r-riżultati. 

L-ewwel nett għandna ċertifikat mill-FATF, li daret l-IOS kollha li missejna magħhom, u tawna ċertifikat. Barra minn hekk illum il-Council of Europe, il-Kummissjoni Ewropea u l-European Banking Authority kollha qed jistiednu lill-FIAU biex imur f’pajjiżi oħra biex jagħmel showcasing tas-sistemi tiegħu, sabiex pajjiżi oħra – u pajjiżi kbar, jiġifieri mhux qed nitkellmu pajjiżi żgħar biss - jikkopjaw is-sistemi u l-mudelli li għandna aħna.

ONOR. KAROL AQUILINA: Mela b’dawn iċ-ċertifikati kollha, kif tispjega li mill-politiċi esposti f’dawn ir-rapporti f’diversi investigazzjonijiet li saru, ħadd minnhom ma spiċċa l-Qorti akkużat b’affarijiet dwar ħasil ta’ flus,eċċ?

IS-SUR KENNETH FARRUGIA: Din toħroġ mil-liġi tal-FIAU li aħna nressqu n-nies il-Qorti?

ONOR. KAROL AQUILINA: Iva. 

IS-SUR KENNETH FARRUGIA: Għidli fejn qiegħda fil-liġi tal-FIAU li aħna nressqu n-nies il-Qorti.

ONOR. KAROL AQUILINA: Jew ma qrajtha qatt, imma l-liġi tal-FIAU...

IS-SUR KENNETH FARRUGIA: Il-liġi tal-FIAU tgħid li fejn l-FIAU jara suspett raġonevoli ta’ ħasil ta’ flus jgħaddi rapport lill-Pulizija għall-investigazzjonijiet tagħha. Naqblu? Mela titfax kliem li mhuwiex reali. Inti avukat. Allaħares immerik jien, bħala avukat, għax jien accountant. Ma naħsibx li għandi mmeri avukat. 

ONOR. KAROL AQUILINA: Għandna an attitude problem hawn.

IS-SUR KENNETH FARRUGIA: Issa qed naqgħu fir-redikolu. Mela jekk ma nagħmlux xogħolna, għax ma nagħmlux xogħolna. U ejja!

ONOR. KAROL AQUILINA: Issa se tinqabeż linja.

ONOR. ANDY ELLUL: Imma żgwidajtu. Kull darba jgħidlek ... gathering information ...

IS-SUR KENNETH FARRUGIA: Ma nressqux nies. 

ONOR. KAROL AQUILINA: Il-liġi titkellem ċar ...

ONOR. ADRIAN DELIA: Minuta, ħalli nistabbilixxu xi ħaġa. F’dan il-forum anke jekk jien nagħmel mistoqsija li hija barra minn lokha, mhuwiex aċċettabbli li twieġeb b’ċertu mod għax dik il-mistoqsija ma tkunx għoġbitek. Jekk hemm bżonn, tispjega għal darba, darbtejn. Aħna qed nagħmlu xogħolna, u tibqax tgħid għax aħna avukati. Għax qisek qed tgħid li min huwa avukat ma jistax ikun membru parlamentari u ma jistax jiġi hawn u jistaqsi mistoqsijiet!

IS-SUR KENNETH FARRUGIA: Anzi ...

ONOR. ADRIAN DELIA: Għax inti accountant u aħna avukati!

IS-SUR KENNETH FARRUGIA: Le, anzi qed ngħid ...

ONOR. ADRIAN DELIA: Ħu naqra paċenzja u għall-inqas it-tweġibiet tiegħek qishom bir-rispett. Kulħadd qed jagħmel xogħlu hawnhekk. Inti qed tagħmel xogħlok, imma l-funzjoni ta’ dan il-forum mhijiex li niġu hawn u noqogħdu ngħidulek: Tajjeb, prosit, bravu! 

IS-SUR KENNETH FARRUGIA: Le, mhux qed ngħid hekk.

ONOR. ADRIAN DELIA: Ħadd ma huwa qed jaqbeż il-linja a fini ta’ mistoqsijiet. 

IĊ-CHAIRPERSON: Ħa jirrispondi s-Sur Farrugia.

ONOR. ANDY ELLUL: Bir-rispett kollu qed imerih fuq liġi li huwa espert fuqha. Qed jgħidlu li l-FIAU tressaq in-nies il-Qorti. Ma huwa veru xejn. Kulħadd jaf li huwa l-Korp tal-Pulizija ... (Interruzzjonijiet)

ONOR. ADRIAN DELIA: Meta tistaqsi mistoqsija, dik il-mistoqsija qed tipprova tistħarreġ dak li qegħdin hawn biex nistħarrġu. Dak biss l-uniku benchmark li għandu jkollna.

IĊ-CHAIRPERSON: Għandek xi kummenti, Sur Farrugia?

IS-SUR KENNETH FARRUGIA: Onor. Delia,  jien nirrispetta lil kulħadd. Anzi, nirrispetta ħafna lil kulħadd. Irrid ngħid li l-FIAU xogħlu kien li fejn hemm suspett raġonevoli ta’ ħasil tal-flus, dan jgħaddi rapport lill-pulizija. Suppost qegħdin naqblu kollha. Hemmhekk jien nassigura li kull fejn kellna ħasil ta’ flus, dak ir-rapport intbagħat lill-Pulizija biex issir l-investigazzjoni. Jien ma nistax nitkellem għall-Pulizija. Fil-każ ġibu lill-Kummissarju tal-Pulizija u kellmu lilu. 

ONOR. KAROL AQUILINA: Qatt ma tlabtek titkellem għall-Pulizija. Jien tlabtek opinjoni tiegħek personali jekk, wara dawn is-snin kollha ta’ rapporti, inizjattivi, ċertifikati favur l-FIAU tal-ħidma kollha tagħha, huwiex aċċettabbli għalik, fil-ġudizzju personali tiegħek, li l-ebda politiku li jissemma f’dan ir-rapport tal-FIAU ma tressaq il-Qorti. Dik qed nitolbok, jiġifieri ġudizzju ta’ valur, mhux ġudizzju ibbażat fuq provi u fatti.

IS-SUR KENNETH FARRUGIA: Il-ġudizzju ta’ valur huwa jekk il-Pulizija - u naħseb diġà għedtha, jekk mhux qed ninsa - għandha l-evidenza biex tressaq l-individwu, jekk huwiex politikant, jekk huwiex tal-Gvern, jekk huwiex tal-Oppożizzjoni, jekk hux ma nafx min huwa, jekk huwiex jien, il-Pulizija m’għandhiex tistenna ġurnata biex tressqu. Naqblu?

ONOR. KAROL AQUILINA: Jidhirlek li l-Pulizija qed tagħmel xogħolha jew le? Jekk mhux qed tagħmel xogħolha, jien imbagħad nistenna mingħandek tgħidli: Jekk jien inkun Chairman tal-Bord tal-Gvernaturi tal-FIAU beħsiebni nieħu azzjoni fuqha din. Dik li nixtieqek tgħid. Kif se tieħu azzjoni biex tiżgura li wara li jgħaddu s-snin minn fuq rapport, dan ir-rapport jasal biex issir prosekuzzjoni, jew li l-Pulizija jgħidu: Aħna investigajna, ma sibna xejn, u l-istorja tieqaf hemm. 

IS-SUR KENNETH FARRUGIA: F’ċerti każijiet jerġa’, barra l-Pulizija, hemm l-inkjesti maġisterjali li qed jinħadmu. Naqblu wkoll. Jiġifieri jkun hemm investigazzjoni oħra għaddejja. Jien nemmen li ladarba jaslu biex jgħaqqdu l-jigsaw puzzle biex Kenneth Farrugia jitressaq il-Qorti, lanqas għandu jistenna ġurnata. Jekk il-Pulizija ipotetikament għandha l-jigsaw puzzle magħquda, jekk illum għaqqditha, għada għandha taqbad lil Kenneth Farrugia u tressqu l-Qorti. M’għandhiex tistenna ġurnata. Jekk qed ngħidu li l-Pulizija qed tikser il-liġi għax għandha bażi fuqiex tressaq u ma tressaqx ... Jien ma nafx imma allaħares wasalna hemm!

ONOR. KAROL AQUILINA: Tħoss li wasalna s’hemm?

IS-SUR KENNETH FARRUGIA: Ma naħsibx, għax kieku ma konniex ngħaddu mill-FATF process.

ONOR. KAROL AQUILINA: Imma kieku m’għandniex in-nies akkużati l-Qorti?

IS-SUR KENNETH FARRUGIA: Jien qed nassumi li m’għandniex nies akkużati l-Qorti għax il-jigsaw puzzle għadha mhux magħquda. Allaħares għandna jigsaw puzzle magħquda u ma tressaq ħadd.

ONOR. KAROL AQUILINA: Mela inti tħoss li għadhom m’għamlux xogħolhom.

IS-SUR KENNETH FARRUGIA: Le, stenna; differenti u hawn nikkoreġik. Jekk il-Pulizija għamlet xogħolha, għaqqdet il-jigsaw puzzle, m’hemmx fejn tmur iktar u waslet għal suspett beyond reasonable doubt li għandha biex tressaq lil Kenneth Farrugia l-Qorti, jien qed ngħidlek li m’għandhiex tistenna 24 siegħa biex tressqu. Jien hekk qed nassumi, għax allaħares il-Pulizija għandha l-evidenza biex tressaq lil Kenneth Farrugia u ma ressqitux, għax kieku hemmhekk għandna att kriminali. Ma naħsibx li wasalna ...

ONOR. KAROL AQUILINA: Din ġrat.
IS-SUR KENNETH FARRUGIA: Issa inti tlabtni l-opinjoni tiegħi. Biex inkunu fair u ta’ valur irridu  ngħidu li jekk xi ħadd għaqqad l-istampa sħiħa ... Aħna fl-FIAU meta jkollna reasonable suspicion, jien ma nħallix ir-rapport hemm, imma jinkiteb ir-rapport u jintbagħat lill-Pulizija biex il-Pulizija tibda l-investigazzjonijiet tagħha għax, kif naħseb li kulħadd jifhem, iktar ma ddum fl-investigazzjonijiet iktar...

ONOR. KAROL AQUILINA: Fil-verità naf li ma tistennewx biex tifffinalizzaw ir-rapport, imma kważi tibdew tgħaddu ...

IS-SUR KENNETH FARRUGIA: Nibdew ngħaddu l-informazzjoni u nibagħtu r-rapport. 

ONOR. KAROL AQUILINA: Sewwa, jiġifieri dan iż-żmien lanqas huwa ħames snin, imma huwa ħafna iktar, għax tkunu bdejtu minn qabel.

IS-SUR KENNETH FARRUGIA: Ikun hemm notifika, imbagħad tibgħat ir-rapport sħiħ.

ONOR. ADRIAN DELIA: Ara ssegwinix ftit. Bdejna minn traġitt ta’ żmien fejn kien hemm bżonn li jkollna liġijiet iktar robusti. Naqblu? We were lacking on the legislation. Minn hemm bdejna.

IS-SUR KENNETH FARRUGIA: Skużani, ma rridx intellfek, imma l-Moneyval daret il-liġijiet kollha tal-pajjiż fejn għandu x’jaqsam il-qafas tal-ħasil ta’ flus u l-finanzjament tat-terroriżmu u prattikament ġejna wieħed mit-tliet pajjiżi li għandna kollox largely compliant jew compliant. Naqblu?

ONOR. ADRIAN DELIA: Tajjeb. Għax bdejna minn sitwazzjoni fejn kellna bżonn tisħiħ leġiżlattiv u issa, wara l-proċess, qalulna li t-tisħiħ leġiżlattiv sar. Naqblu?

IS-SUR KENNETH FARRUGIA: Naqblu.

ONOR. ADRIAN DELIA: It-tieni: m’intomx qed timplimentaw dak il-qafas leġiżlattiv li intom irranġajtu għax in-numru mhux ta’ convictions imma ta’ każi fejn mexxejna, kienu ftit wisq. Issa mxejna hemmhekk ukoll. Naqblu? La issa ġejna fi stadju li qed jistudjaw lilna bħala showcase, minn sitwazzjoni fejn kellna bżonn it-tisħiħ tal-liġijiet u saru, minn sitwazzjoni fejn kellna n-numri ta’ dawk li effettivament jersqu biex jittieħed il-ġudizzju fuqhom li żdied, naqblu li l-uniku progress li ma għamilniex huwa fejn jidħlu l-politiċi? Għax hemmhekk zero konna u zero bqajna. Fattwalment qed  nitkellem; dan mhu ebda sigriet.

IS-SUR KENNETH FARRUGIA: Imma r-reviews ma jsirux biss fuq il-politiċi.

ONOR. ADRIAN DELIA: Ukoll. Imma jien fuqhom qed nistaqsik.

IS-SUR KENNETH FARRUGIA: Isiru fuq is-sistema.

ONOR. ADRIAN DELIA: Ukoll. Liġijiet kellna tlieta u għamilna għaxra. Qbilna. In-numri irrelevanti. Każijiet kellna 20 u ġejna b’100. Politiċi li ttieħdet xi tip ta’ proċedura kontra tagħhom ma kellna xejn u għad m’għandna xejn. Naqblu? Mela l-uniku żvilupp li ma għamilniex, kemm qablek, kemm meta kont hemm inti, u anke issa, kienet fl-ipproċessar tal-politiċi. Naqblu? 

IS-SUR KENNETH FARRUGIA: Nikkoreġik ftit. Jien, bħala Direttur tal-FIAU kont inkarigat li jekk nirċievu intelliġenza fuq politiku, jista’ jkun fuqi, fuq min hawn madwar din il-mejda, eċċ, dak jinħadem, u jekk hemm suspett raġonevoli, jintbagħat lill-Pulizija.

ONOR. ADRIAN DELIA: Dik qbilna fuqha. Però, bħala fatt, if I had to analyse - għax intom analisti fuq kollox, intom tanalizzaw in-numri, l-intelliġenza, l-informazzjoni, u jien qed nanalizzaha wkoll – ikolli ngħid li fl-aħħar għaxar snin ma tressaq ebda politiku. Dak in-numru kien zero u għadu zero. Naqblu ma’ dak in-numru? Inti analist per definizzjoni. Għedtilna li inti accountant, direttur u issa qed nistennew li tkun... (Interruzzjonijiet) Mela analist.

IS-SUR KENNETH FARRUGIA: Nikkorreġik għax fid-definizzjoni ta’ PEP (politically exposed person) ma jidħolx biss min qiegħed fil-Parlament.

ONOR. ADRIAN DELIA: M’għedtlekx PEP, għedtlek politiku għall-mument. PEP huwa a politically exposed person u politiku huwa politiku. 

ONOR. KAROL AQUILINA: Jista’ jkun imħallef, jista’ jkun maġistrat.

ONOR. ADRIAN DELIA: Naqblu ma’ dik id-data li tajtek jien?

ONOR. ANDY ELLUL: Jiġifieri qed tassumi li nġabret intelligence ...

ONOR. ADRIAN DELIA: Qed ngħid li fl-aħħar għaxar snin ma kienx hemm każ wieħed. Hija data. Mela sar titjib fil-liġijiet, sar titjib fin-numru ta’ ċittadini normali li wasalna għall-proċess tagħhom fil-qorti, imbagħad f’uħud mill-każi kien hemm convictions u f’oħrajn ma kienx hemm. Però jidher li l-politiċi biss ma ntlaqtux b’din ir-riforma li, wara li saret, minn xejn issa sirna showcase! 

Bħala rwol eventwali li int qed tiġi mistoqsi dwaru, għandek xi tip ta’ ideat, xi tip ta’ riformi, xi tip ta’ strateġija li tista’ tiġi implimentata biex effettivament xi darba minn din il-ħafna informazzjoni, li anke l-pubbliku jaf, jitressqu politiċi l-Qorti? Ħalli ngħidu li sal-lum qatt ma għamilna xejn, imma jekk ikun hemm is-Sur Kenneth Farrugia bħala Chairman, fl-aħħar se naraw id-dawl? Dawk huma l-mistoqsijiet. Hemm irridu naslu.

IS-SUR KENNETH FARRUGIA: M’għandix problema nwieġbek. Bħala strateġija tal-FIAU - għax jien hawnhekk qiegħed bħala Chairman tal-FIAU, jiġifieri bħala FIAU irrid inwieġbek...

ONOR. ADRIAN DELIA: Prospettiv.

IS-SUR KENNETH FARRUGIA: Prospettiv. Għandek raġun 100%, imma inti għedtli: “Kieku tkun chairman”. Waħda mill-affarijiet li ntejbu tkun x’qed jiġi disseminat mill-FIAU lill-Pulizija, jiġifieri nkomplu nirfinaw biex il-pakkett ta’ intelliġenza li nibagħtu jkun iktar useful, iktar ta’ kwalità u robust. Jiġifieri qed nitkellmu mal-Pulizija biex jgħidulna fejn qed jaraw li jista’ jiġi mtejjeb, qed naraw ma’ pajjiżi oħra x’informazzjoni oħra nistgħu nġibu; qed jiġu ffirmati memorandum of understanding ma’ pajjiżi oħrajn biex insaħħu u ntejbu l-ħin, ir-response, il-kwalità, id-dettall, eċċ., u saru anke laqgħat biex tiġi l-informazzjoni. Jien għalhekk bdejt ngħid li biex l-informazzjoni tiġi konvertita f’evidenza xi drabi tieħu ż-żmien għax xi kultant l-informazzjoni nsibuha minn ċerti pajjiżi li mhumiex fl-Unjoni Ewropea. Fl-Unjoni Ewropea s-sistema hija iktar ċentralizzata u iktar effettiva, imma jkollok postijiet oħrajn fejn ġieli kellna mmorru ...
ONOR. ADRIAN DELIA: U ssib il-bibien magħluqa.

IS-SUR KENNETH FARRUGIA: Issib il-bibien magħluqa. Is-sistema tal-FIAU hi li tibgħat request through GoAML, permezz tal-Egmont System jew l-FIU.net, u tirċievi l-informazzjoni. Però, saħansitra morna the extra mile. Tmur Egmont meetings, issib il-counterpart u tgħidlu: Bgħattlek dik ir-request, ara tweġbuniex fuqha għax importanti, fadlilna dik il-biċċa biex ngħaqqdu l-istorja. Ġieli tlajna apposta biex niltaqgħu magħhom.

ONOR. ADRIAN DELIA: Imma issa biex nagħsru ftit u tweġibni għad-domanda tiegħi, rigward is-suġġerimenti jew il-proposti tiegħek dwar x’jista’ jsir forsi jkollna l-konfort li eventwalment f’dan il-pajjiż anke l-politiċi jkunu meqjusa u mogħtija l-proċessi bħaċ-ċittadini normali, għandek xi ideat?

IS-SUR KENNETH FARRUGIA: L-idea tiegħi hija li fejn għandek każijiet kumplessi - u ma norbothiex biss ma’ politikanti jew politically exposed persons għax ġieli jkollok każijiet kumplessi li m’għandekx politically exposed persons jew politiċi involuti – li jinvolvu ammont ta’ ħasil ta’ flus li jista’ jkun ġej minn traffikar ta’ nies jew tat-tfal, jista’ jkun ġej minn drogi, jista’ jkun 100,000 ħaġa oħra bħala predicate offence, hemmhekk irid ikun hemm iktar kordinazzjoni bejn l-FIAU u s-Secret Service, il-Pulizija, il-Prosekutur, l-Avukat Ġenerali u l-Kummissarju tat-Taxxi. 

ONOR. ADRIAN DELIA: Li llum il-ġurnata diġà huma membri tal-FIAU.

IS-SUR KENNETH FARRUGIA: Huma membri tal-NCC, huma membri fil-Bord. Imma jien qed ngħid li on an operational level dawk ipoġġu flimkien, jaħdmu l-każ flimkien u jappoġġjaw lil xulxin biex ikollok grupp ta’ nies fejn għandhom aċċess għas-sistemi tagħhom, qed jagħmlu l-iskambju tal-informazzjoni, eċċ. Dan hu kunċett li konna diġà bdejna naħdmu fuqu għal ċerti każijiet kumplessi u naħseb li jrid ikompli jevolvi.

IĊ-CHAIRPERSON: L-Onor. Julie Zahra.

ONOR. JULIE ZAHRA: Ippermettuli għax għandi diskors żewġ minuti oħra.
IĊ-CHAIRPERSON: L-Onor. Zahra se jkollha titlaq għax trid tagħmel diskors fil-plenarja. Nistgħu nkomplu.

ONOR. ADRIAN DELIA: Intom normalment kif titħarrku biex tibdew tinvestigaw xi ħaġa?

IS-SUR KENNETH FARRUGIA: It-triggers tagħna?

ONOR. ADRIAN DELIA: Iva.

IS-SUR KENNETH FARRUGIA: Prinċipalment nirċievu rapporti mill-entitajiet suġġetti, dawk li jissejħu suspicious transaction reports. L-entitajiet suġġetti, banek, real estate agents, nutara, CSPs, gaming operators, eċċ. dawn kollha għandhom l-obbligu ...

ONOR. ADRIAN DELIA: So by definition dawk li jistgħu jibagħtu ...

IS-SUR KENNETH FARRUGIA: Minbarra dawk imbagħad għandna sorsi oħra, pereżempju l-counterparts tagħna. Forsi dawn ma rrapportaw xejn imma l-counterpart barrani identifika tranżazzjoni through bank barrani u qasamha magħna. Hemmhekk jinfetaħ każ ukoll. Jiġifieri jew għax jgħaddilek l-informazzjoni, jew għax jitolbok l-informazzjoni, allura tkun proattiv u tiftaħ każ ukoll.

ONOR. ADRIAN DELIA: L-FIAU tista’ minn rajha, ex officio?

IS-SUR KENNETH FARRUGIA: Ikun hemm min jgħaddi lill-FIAU informazzjoni b’mod anonimu b’diversi modi. Għandna l-whistleblowers li jgħaddulna wkoll l-informazzjoni. Ngħidu aħna min ikun jaħdem fl-entitajiet suġġetti jara xi ħaġa u l-management tiegħu jgħidlu biex ma jirrapportahiex, allura jkun jista’ jagħmel rapport. Ġieli niskattaw każijiet minn dak li ninnotaw. 

ONOR. ADRIAN DELIA: Intom stess, ex officio.

IS-SUR KENNETH FARRUGIA: Iva.

ONOR. ADRIAN DELIA: Dan l-aħħar, senjatament erba’ xhur ilu, kien hemm sentenza tal-Qrati tagħna fejn ġie deċiż li fit-tendering procedure fil-kuntratti tal-Vitals/Steward kien hemm frodi fi tliet istanzi f’kuntratt ta’ ’l fuq minn €400 miljun. Dik hija istanza fejn l-FIAU minn rajha tinvestiga?

IS-SUR KENNETH FARRUGIA: Ma nistax nitkellem fuq każijiet speċifiċi.

ONOR. ADRIAN DELIA: Mhux qed nistaqsik jekk investigatx jew le. Qed nagħtik eżempju ta’ każ li hemm sentenza pubblika u qed nistaqsik: Fejn hemm qorti li pubblikament qalet - and it is public knowledge - li kien hemm tender tal-Gvern, bi flejjes tal-Gvern, b’banek Maltin, soċjetajiet reġistrati f’Malta li tħallsu ’l fuq minn €400 miljun u ma rendew lura xejn, dak huwa każ li l-FIAU minn rajha tinvestiga? Mhux qed nistaqsik bdietx tinvestigah.

IS-SUR KENNETH FARRUGIA: Hemmhekk ma nistax inwieġeb. Dak it-tip ta’ każijiet, first and foremost, ħafna minnhom jiġu picked u jiġu rapportati għal raġuni li l-entitajiet li qed nitkellmu dwarhom ħafna mid-drabi għandhom links ma’ entitajiet suġġetti Maltin li, bis-superviżjoni li qed nagħmlu - u għalhekk żdiedu l-ammont ta’ rapporti - jekk xi ħadd qed jirrapporta u xi ħadd le, hemmhekk anke nieħdu azzjoni mil-lat ta’ superviżjoni fuq l-entità. Jiġifieri ħafna drabi jiġu picked. Fejn naraw li hemmhekk ma ġewx picked, jew irċevejna informazzjoni minn barra, se niftħu r-rapport. Ġieli kien hemm istanzi fejn ikkoperajna mal-maġistrati inkwerenti eċċ.

ONOR. ADRIAN DELIA: Jien qed nagħtik a typical case. In this typical case li ddeskrivejtlek jien, mingħajr ma qed nistaqsik jekk effettivament bdietx tiġi investigata ...

IS-SUR KENNETH FARRUGIA: Imma jekk se ngħidlek iva, jiġifieri bdiet tiġi investigata.

ONOR. ADRIAN DELIA: Le. The question is: Should it? I am not asking if it has, but if it should. Mhux jekk ġietx jew bdietx tiġi investigata, imma jekk għandhiex tiġi investigata. Ħalli nagħtik il-benefiċċju tad-dubju. Jekk twieġeb li għandha, ma jfissirx li mhux diġà bdiet u jekk twieġeb li m’għandhiex ma tfissirx li mhux diġà bdiet. Jekk għandhiex din it-tip ta’ informazzjoni pubblika ...

IS-SUR KENNETH FARRUGIA: Dik tiġi kkonsidrata.

ONOR. ADRIAN DELIA: Tiġi kkonsidrata. 

ONOR. KAROL AQUILINA: Jien għandi ħafna iktar mistoqsijiet, però fl-4.30 p.m. irrid inkun quddiem kumitat ieħor. Jew naġġornaw għal ġurnata oħra ... (Interruzzjonijiet)

IĊ-CHAIRPERSON: Ġibnieh tliet darbiet lis-Sur Farrugia.

ONOR. ANDY ELLUL: Nipposponu. Nistennewk u nkomplu. Jekk hemm bżonn nibqgħu għaddejjin.

ONOR. KAROL AQUILINA: Dan kumitat ta’ ħames minuti.

IĊ-CHAIRPERSON: Jekk ħames minuti nissospendu.

ONOR. ANDY ELLUL: Jew jistenna ftit il-kumitat l-ieħor u nagħlqu hawnhekk. 

IĊ-CHAIRPERSON: Se nissospendu għal ftit minuti sakemm jirritorna l-Onor. Aquilina.

Fl-4.30 p.m. il-Kumitat kien sospiż u rriżuma fl-4.53 p.m. 

IĊ-CHAIRPERSON: Onorevoli Membri, il-laqgħa tirriżumi. Iktar rimarki? L-Onor. Aquilina.

ONOR. KAROL AQUILINA: Sur Farrugia se naqbeż fuq xi ħaġa oħra kompletament differenti. Kif taf, waħda mill-iktar affarijiet li l-FIAU kienet qed tissemma dwarhom fi snin riċenti hija l-kwestjoni ta’ infurzar li jsir fuq diversi entitajiet, kumpaniji, diversi persuni, eċċ. Kif taf ukoll, fl-aħħar snin l-FIAU bdiet toħroġ ammont ta’ multi li, ikkomparat ma’ multi oħra li jingħataw f’oqsma oħra, huma pjuttost sostanzjali. Ġara wkoll li numru ta’ entitajiet jew persuni fetħu każ il-Qorti u f’ħafna mill-każijiet il-Qorti ddeċidiet li kien hemm ksur tad-drittijiet fundamentali tagħhom. Kif spjegaw, ir-raġuni hi li l-FIAU f’dan il-proċess qed tkun il-persuna li tinvestiga, il-persuna li tipprosegwixxi u l-persuna li tiġġudika dak il-każ. Il-Qorti qalet li dan mhux aċċettabbli, dawn il-multi għandhom jitneħħew. Kien hemm ukoll il-kwestjoni dwar l-ammont tal-multa, kemm għandha tkun, eċċ. Issa għandna numru ta’ każijiet li nqatgħu b’mod li l-Qrati tagħna issa b’mod konsistenti qed jgħidu li l-liġi tal-FIAU kif inhija mhijiex tissalvagwardja d-drittijiet fundamentali tal-akkużat. 

Jien nifhem li inti ma tagħmilx il-liġi, però l-FIAU qiegħda timxi ma’ din il-liġi. Fid-dawl tal-fatt li hemm dawn in-numru ta’ sentenzi, x’inhuwa l-pjan tiegħek biex tindirizza din is-sitwazzjoni? Taqbel mal-proposta, li saret anke publikament anke min-naħa tagħna tal-Oppożizzjoni, li l-FIAU tiġi relieved minn din is-sitwazzjoni li trid tiġġudika hi l-każijiet u dawn jibdew jitressqu quddiem tribunal u jkun dan it-tribunal li jiddeċiedi jekk għandux jimponi multa jew le?

IS-SUR KENNETH FARRUGIA: Grazzi tal-mistoqsija. Tajjeb li nagħtu ftit perspettiva minn fejn ġejjin biex nifhmu s-suġġett. Fl-2008 daħlu l-penali skont id-Direttivi Ewropej li mbagħad komplew jiġu updated. Fl-2018, meta irċevejna l-breach of union law mill-European Banking Authority, bħala FIAU konna dorna s-sistema sħiħa tas-supervision li tinkludi wkoll il-parti tal-enforcement. Konna morna b’action plan għand il-European Banking Authority kif ukoll għand il-Kummissjoni Ewropea li ġie approvat minnhom it-tnejn, imbagħad konna naġġornawhom kull erba’ ġimgħat, nagħtuhom il-proċeduri, il-policies, eċċ. biex jagħtuna l-feedback u naġġornaw accordingly. Mela għandna l-liġi kif qed tgħid inti, il-qafas li qed inħaddmu kien approvat kemm mill-Kummissjoni Ewropea kif ukoll mill-European Banking Authority, li mbagħad ġie reviewed mill-Moneyval, FATF, IMF, eċċ. Tajjeb ngħidu li minn madwar 30 każ li ħadna l-Qorti, f’29 minnhom qablet fuq il-findings kollha, jiġifieri qatt ma waqqgħet finding tal-FIAU, just biex nagħtu ftit kuntest. 

ONOR. KAROL AQUILINA: Meta tgħid “findings” jiġifieri jekk kienx hemm ksur tar-regolamenti ...

IS-SUR KENNETH FARRUGIA: Fejn sibna ksur ta’ regolamenti, dak qatt ma ġie mittiefes mill-Qorti ħlief f’każ wieħed li kien hemm partijiet żgħar minnu li waqqgħethom. Minn 30 każ f’29 dejjem qablet mal-findings kollha. F’każ wieħed biss waqqgħet partijiet żgħar mill-findings. Il-Qorti mhijiex qed taqbel mal-FIAU fuq il-quantum tal-multa li qed tinħadem skont is-sanctioning rule li ġiet approvata mill-Kummissjoni Ewropea u mill-European Banking Authority. 

ONOR. KAROL AQUILINA: Din hija l-kwestjoni tat-turnover ...
IS-SUR KENNETH FARRUGIA: Il-mod kif jinħadmu l-multi ġie maqbul mal-Kummissjoni Ewropea on the basis tad-direttivi. Issa, kif kien jgħid Einstein, sakemm għandek vapur marbut ġol-port all well and good, meta joħroġ fil-baħar tivverifika l-validità tiegħu jew le. Aħna ħriġna dan il-vapur u bdejna nħaddmu din il-liġi. Jekk tqabbel il-penalitajiet li ħarġu fl-aħħar tliet snin, erba’ snin ikkomparat mill-2008 ’l quddiem, jekk waħħalna €500,000 bejn l-2008 sal-2017, waħħalna €30 miljun fl-aħħar tliet snin fuq il-findings li kellna. Dejjem għandek proċess, eċċ. Però fuq il-punti tiegħek, illum dejjem għandhom dritt għal appell fil-Qorti fuq bażi ta’ point of law u point of fact. Imbagħad morna anke l-Qorti Kostituzzjonali fuq numru ta’ każijiet, kif qed tgħid inti, minħabba l-issue tal-judge and jury. Naħseb li marret oltre, saħansitra fl-aħħar sentenza anke l-lat superviżorju kien qed jiġi diskuss. 

Aħna komplejna bix-xogħol s’issa għar-raġuni li l-FIAU għandha appell quddiem il-Qorti Kostituzzjonali u rridu naraw x’se jkun l-eżitu tiegħu. Aħna qed neżawrixxu l-bażi legali kollha li hemm u jekk id-deċiżjoni tal-Qorti tikkonferma d-deċiżjoni li ħarġet il-Qorti Kostituzzjonali, imbagħad wieħed irid jara x’se jsir. L-options li semmejt inti li jkun hemm tribunal, naħseb li iktar milli tribunal trid tkun qorti li tiddeċiedi, għax lanqas it-tribunal ma huwa bis-setup...

ONOR. KAROL AQUILINA: Biex nispjegalek, il-proposta tal-Oppożizzjoni kienet li jitwaqqaf tribunal speċifiku dwar hekk ... 

IS-SUR KENNETH FARRUGIA: Fil-Qorti qed ngħidu?

ONOR. KAROL AQUILINA: Fil-Qorti li jkun presedut minn żewġ maġistrati, biex meta jkun hemm kunflitt ikun jista’ jiġi deċiż... Dejjem qed nitkellmu li l-FIAU tagħmel il-prosekuzzjoni quddiem it-tribunal imbagħad ikun hemm maġistrat li...
IS-SUR KENNETH FARRUGIA: Dik hija waħda mill-options li tista’ tiġi esplorata. Jista’ jkun hemm options oħra. Bħala FIAU naf li konna qed nagħmlu żjarat f’supervisory authorites oħra barra l-pajjiż biex nieħdu idea tal-operat tagħhom. Kif nafu, id-deċiżjoni ma tolqotx biss lill-FIAU imma tolqot anke l-entitajiet regolatorji l-oħra inkluż MGA, MFSA, MBR. Prattikament kull fejn il-multi qed jaqbżu l-ammont ta’ €20,000 qed jitqiesu anti-constitutional. Hemmhekk irid isir pjan ta’ riforma ħolistika. S’issa għadna għaddejjin bil-liġi li għandna għar-raġuni li għandna l-appell għadu qed jinstema’. Malli jinqata’ l-appell wieħed irid jikkonferma d-deċiżjoni li hemm. 

Kif qed tgħid inti, wieħed irid jesplora options differenti sabiex naraw x’se nimplimentaw, għax il-bqija mhux se nkunu effettivi jekk mhux qed nimxu mar-regoli tad-Direttivi tal-Unjoni Ewropea. Però, biex inkunu ċari, nixtieq ngħid - għax forsi saret il-kritika li l-findings tal-FIAU kollha qed jaqgħu għax qed jonqsu l-multi – li huwa l-quantum li qed jiġi kkontestat. Fil-Qorti tal-Appell il-findings ġew ikkonfermati, imma l-quantum kien qed jinżel. Ġieli niżel b’20%, b’60% u b’70%. Il-policy tagħna qed tiġi applikata throughout, però ma nafx x’policy qed tadotta l-Qorti. Aħna nirrispettaw kull deċiżjoni tal-Qorti, allura kif tinżel, tinżel. Però jekk il-Qorti Kostituzzjonali se tikkonferma dik id-deċiżjoni jrid isir pjan ta’ riforma kif għedt sewwa inti. 

ONOR. KAROL AQUILINA: Allura biex tevita din, ma tkunx favur li din is-sitwazzjoni taqbad u tiġi indirizzata? Jien naħseb li mill-aspett legali l-Qorti Kostituzzjonali ma tantx għandha fejn iddur, ħa npoġġiha hekk. Naħseb li hawn qbil ġenerali fil-komunità legali kollha li din trid tiġi indirizzata llum qabel għada.

ONOR. ADRIAN DELIA: Kien hemm anke preċedenti f’awtoritajiet oħrajn.

ONOR. KAROL AQUILINA: M’aħniex qed nivvintaw xi ħaġa, m’aħniex nindirizzaw din is-sitwazzjoni għall-ewwel darba. Allura ma tkunx favur li minflok joqgħod jinħela l-ħin quddiem il-Qorti Kostituzzjonali, din tiġi indirizzata head on u kulħadd ikun jaf fejn qiegħed mill-ewwel, minflok sfortunatament jerġa’ jkollna każijiet oħra fejn il-qorti tiddeċiedi li nkisru d-drittijiet fundamentali ta’ xi ħadd?

IS-SUR KENNETH FARRUGIA: X’xogħol qed isir biex naraw l-options li hemm? Kif diġà spjegajt qed naraw kif qed iħaddmu r-reġim tagħhom awtoritajiet f’pajjiżi oħra. Irridu naraw li ssir xi ħaġa ħolistika għas-settur finanzjarju kollu u għas-setturi li huma relatati. Id-diskussjonijiet huma ongoing u qed isir ix-xogħol. Però ultimately qed neżawrixxu wkoll il-proċess legali kif eżawrixxewh l-entitajiet suġġetti, biex naraw x’se tkun id-deċiżjoni finali tal-Qorti Kostituzzjonali. Hemm l-appelli. Ma naħsibx li għandi noqgħod nikkummenta fuq l-appelli ħalli nħallu l-proċess jieħu l-kors tiegħu u jiġi deċiż. Safejn naf jien aħna konna gwidati li l-proċess ma jeħux daqshekk fit-tul. Nisperaw li jkollna deċiżjoni dalwaqt. Sadanittant qed isir ix-xogħol biex malli jkun hemm id-deċiżjoni wieħed jieħu rotta minn dawk li jkun hemm disponibbli.

ONOR. KAROL AQUILINA: Jien nifhem li dawn il-multi jinħarġu mill-Compliance Monitoring Committee. Naqblu?

IS-SUR KENNETH FARRUGIA: Iva.

ONOR. KAROL AQUILINA: Inti kont membru ta’ dan il-Kumitat. Naqblu?

IS-SUR KENNETH FARRUGIA: Iva, kont wieħed mill-membri. Mhux f’kollha, għax jista’ jkollok jew id-direttur jew id-deputy director, imbagħad għandek membru mill-enforcement u mil-legal. Huwa kumitat kompost.

ONOR. KAROL AQUILINA: Qatt kien hemm xi ċirkostanza fejn inħarġu multi minn laqgħat ta’ dan il-Kumitat u inti ma kontx preżenti?

IS-SUR KENNETH FARRUGIA: Iva.

ONOR. KAROL AQUILINA: Ġieli ġrat. Din hija eċċezzjoni jew il-prassi? X’inhi r-raġuni li tiġri?

IS-SUR KENNETH FARRUGIA: Il-Kumitat huwa kompost jew mid-direttur jew mid-Deputy Director jew it-tnejn flimkien, xi ħadd mill-enforcement u xi ħadd mil-legal. Ġieli kien hemm istanzi fejn jien ma kontx inħossni komdu jekk il-persuna nkun nafha. F’dak il-każ ninqala’ ’l barra u nħalli l-proċess għaddej b’mod seren mingħajr ma jien inkun preżenti.

ONOR. KAROL AQUILINA: Jiġifieri ġieli kien hemm laqgħat li ddeċidew multi u inti ma ...

IS-SUR KENNETH FARRUGIA: Il-Kumitat jiddeċiedi, mhux jien ...

ONOR. KAROL AQUILINA: Il-Kumitat kont tmexxih int.

IS-SUR KENNETH FARRUGIA: Il-proċedura kienet li fil-Kumitat jista’ jkun hemm jien jew id-deputy director, mhux bilfors inkunu t-tnejn fih. 

ONOR. KAROL AQUILINA: Semmejt li seta’ kien hemm ċirkostanzi fejn inti jew ħassejt li hemm xi ħadd ...

IS-SUR KENNETH FARRUGIA: Jew pereżempju kont imsiefer. Ix-xogħol irid jibqa’ għaddej. Inkella jeħel.

ONOR. KAROL AQUILINA: Kien hemm xi każijiet fejn seta’ kien hemm konoxxenza tal-persuna konċernata. Meta ġara hekk, inti għamiltha bil-miktub li qed tirtira mid-diskussjoni minħabba dawn ir-raġunijiet, u tgħid ir-raġunijiet x’inhuma?

IS-SUR KENNETH FARRUGIA: Iva, għandna formola li timtela.

ONOR. KAROL AQUILINA: Għandkom formula li timtela u tiddikjara fuqha.

IS-SUR KENNETH FARRUGIA: Jew tiġi dikjarata fil-minuti.

ONOR. KAROL AQUILINA: Il-Bord tal-Gvernaturi jiġi infurmat jew le? 

IS-SUR KENNETH FARRUGIA: Fil-bidu kien ikun involut, il-multi kienu jittellgħu quddiemu, imma meta għamilna l-overhaul tas-sistema mal-European Banking Authority u l-Kummissjoni Ewropea, dik il-proċedura ġiet ...

ONOR. KAROL AQUILINA: Scrapped?

IS-SUR KENNETH FARRUGIA: Ma baqgħetx dik il-proċedura. Prattikament il-Compliance Monitoring Committee (CMC) jiddeċiedi l-multa, jikkomunika mas-subject person, imbagħad jiskatta l-proċess normali jekk isir appell, jew ma jsirx appell jew il-pubblikazzjoni tal-multa.

ONOR. KAROL AQUILINA: Il-membri tal-Bord tal-Gvernaturi u l-membri ta’ dan il-Kumitat jimlew dikjarazzjoni tal-assi tagħhom?

IS-SUR KENNETH FARRUGIA: Ma jidhirlix.

ONOR. KAROL AQUILINA: Ma tħossx li biex jiġu evitati sitwazzjonijiet ta’ kunflitt, f’sitwazzjoni fejn jista’ jkun hemm interessi li ma jiġux dikjarati ...

IS-SUR KENNETH FARRUGIA: Ma naħsibx għax fis-sanctioning tool li tiġi preżentata l-Qorti prattikament hemm il-formoli, timla ċ-ċirkostanzi tal-każ u jagħtik il-quantum. Aħna, fejn qabel konna nkunu kumitat u kulħadd bid-deċiżjoni tiegħu jara x’inhuwa l-każ u jitfa’ l-ammonti, meta ħdimna mal-Kummissjoni Ewropea u l-European Banking Authority ħriġna bi struttura biex kemm jista’ jkun ikollok audit trail tad-deċiżjonijiet kif qed jittieħdu. Il-minuti tal-laqgat, it-tool, eċċ., kollox jiġi ppreżentat il-Qorti biex ikun iktar faċli biex tispjega kif wasalt, għalfejn €100 u mhux €120.

ONOR. KAROL AQUILINA: Però jien qed immurlek lil hinn mill-multi. Ma tħossx li l-membri tal-Bord tal-Gvernaturi għandhom jagħmlu dikjarazzjoni tal-assi tagħhom, dikjarazzjoni ta’ interessi, biex l-affarijiet ikunu ċari? Qed nistaqsik din għaliex ...

IS-SUR KENNETH FARRUGIA: Il-Bord tal-Gvernaturi jew il-bord tas-CMC? Għax huma differenti.

ONOR. KAROL AQUILINA: Jien qed ngħidlek għat-tnejn li huma, imma la qiegħed hawn bħala Chairman prospettiv tal-Bord tal-Gvernaturi naħseb li iktar faċli tirrispondi dik, milli l-oħra.  

IS-SUR KENNETH FARRUGIA: Jien m’għandi l-ebda diffikultà li nagħmel dikjarazzjoni tal-assi. Kull one cent li qlajt huwa dikjarat. M’għandi problema ta’ xejn. 

ONOR. KAROL AQUILINA: Ma tħossx li hija xi ħaġa li għandek tagħmel anke għall-membri l-oħra tal-Bord biex jiġu evitati sitwazzjonijiet bħalma kellna? Aħna kellna membru tal-Bord tal-FIAU li spiċċa siefer ma’ dak u mal-ieħor, u dawn il-ħafna interessi u rabtiet. Din il-persuna spiċċat kellha titlaq mill-Bord. Naħseb li taf għalxiex qed ngħid.
IS-SUR KENNETH FARRUGIA: Going forward naħseb li l-entità qiegħda tikber, kif spjegajt anke fis-sottomissjonijiet bil-miktub li għamilt għall-mistoqsijiet tal-Gvern jew tal-Oppożizzjoni. M’għadniex ntikellmu fuq entità ta’ 24 ruħ, illum hemm 138 ruħ u hemm programm biex dawn ikomplu jiżdiedu fis-snin li ġejjin. Bħala Bord naħseb li rridu nibdew naħsbu kemm dwar kif se ntejbu l-policy, li nagħtu direzzjoni, imma anke kif jista’ jsir il-unit tal-monitoraġġ ukoll. Dan li qed tgħid jista’ jkun parti mid-diskussjonijiet li l-Bord jagħmel sabiex jara kif se jsaħħaħ il-proċeduri tiegħu. 

ONOR. KAROL AQUILINA: Tħossok komdu tgħid li din waħda mill-affarijiet li se tagħmel? Din ġieli staqsejnieha lil individwi oħra.

IS-SUR KENNETH FARRUGIA: Li ssir evalwazzjoni jekk għandniex indaħħlu d-dikjarazzjoni tal-assi naħseb li m’għandha ssib diffikultà ta’ xejn. Il-liġi diġà tipprovdi li l-membri jiġu mill-awtoritajiet u mhux nies magħżula mill-politiku ex officio. Allura hopefully dawn in-nies li ġejjin mill-awtoritajiet partikolari għandhom ċertu valur u ċerta etika. Jekk hemm lok fejn wieħed jirranġa ma nsib ebda diffikultà li ssir din it-tip ta’ diskussjoni.

ONOR. KAROL AQUILINA: Qed ngħidlek din għaliex diġà kien hemm żewġ każijiet ta’ persuni li kienu membri tal-Bord tal-Gvernaturi li nqabdu f’sitwazzjoni li kellhom iwarrbu.

IS-SUR KENNETH FARRUGIA: Imma d-dikjarazzjoni tal-assi kienet se tagħmel differenza?

ONOR. KAROL AQUILINA: Mhux tal-assi biss, anke tal-interessi. 

IS-SUR KENNETH FARRUGIA: Naħseb li importanti li nagħmlu differenza, għax forsi hawnhekk hawn ftit misconception. Il-Board of Governors mhuwiex il-bord li huwa involut fl-operat. Naħseb din hi differenza importanti. Il-Bord jissorvelja l-operat. F’kull board meeting kull section se tagħti update dwar x’għamlet, imma in terms of statistics mhux qed nidħlu fuq jekk saritx investigazzjoni fuq Kenneth Farrugia jew fuq Ċikku jew Peppu.

ONOR. KAROL AQUILINA: Imma mhux xorta jista’ jkun hemm dawn il-konflitti?

IS-SUR KENNETH FARRUGIA: Naħseb hija diskussjoni li għandha ssir biex il-Ford ikun kompost kemm jista’ jkun ... (Interruzzjonijiet) M’iniex kontra li jittieħdu miżuri biex wieħed isaħħaħ, u ma nsib l-ebda diffikultà li jkun hemm it-trasparenza u l-accountability. Però l-liġi li tirrigwarda l-kompożizzjoni tal-Bord, biex ikun totalment indipendenti anke mill-operat, eċċ. u x-xogħol li huwa jagħmel, dik ġiet skrutinizzata anke mill-Moneyval review u ma kellniex rakkomandazzjonijiet fuqha.

ONOR. KAROL AQUILINA: Għandek fiduċja fl-Acting Director tal-FIAU?

IS-SUR KENNETH FARRUGIA: Jien għandi fiduċja fis-Sur Alfred Zammit għar-raġuni li dan ħadem miegħi fl-aħħar sitt snin. Kieku ma naħsibx li kont inżommu miegħi. 

ONOR. KAROL AQUILINA: Kif tispjega li s-Sur Zammit kien ħareġ ittra li fiha qal li m’hemm xejn ħażin fil-Bank Pilatus li mbagħad eventwalment spiċċa kellu jingħalaq fuq ordni, mhux ta’ istituzzjoni Maltija, imma fuq ordni ta’ istituzzjoni Ewropea?

IS-SUR KENNETH FARRUGIA:  Ejja npoġġu kollox fil-kuntest, għax naħseb li importanti biex nifhmu. Is-Sur Alfred Zammit inħatar acting director wara li Dr Manfred Galdes telaq mill-FIAU fis-16 ta’ Lulju 2016. Qabel telaq Dr Galdes ħa d-deċiżjoni li terġa’ ssir review għand Pilatus Bank. Naħseb li dik kienet id-deċiżjoni żbaljata, għaliex fejn inti se terġa’ tmur, u tkun diġà tajt lok ...(Interruzzjonijiet) Mela nħareġ ir-rapport ...

ONOR. KAROL AQUILINA: Review jew on site inspection?

IS-SUR KENNETH FARRUGIA: Ippermettili. Saret inspection mill-FIAU; inkiteb rapport li minn tliet paġni ġie ta’ iktar minn sitt paġni bil-corrections tad-direttur - imma ejja ma mmorrux ’l hemm - imbagħad inħareġ ir-rapport u tajna xahar, bħalma nagħmlu dejjem, biex l-entità suġġetta tagħmel ir-rappreżentazzjonijiet. F’dak il-perjodu l-entità suġġetta ġiet bir-representations tagħha, plus żewġ rapporti minn entitajiet legali ...

ONOR. KAROL AQUILINA: KPMG u ....

IS-SUR KENNETH FARRUGIA: ... li prattikament dawn il-findings li kien qed jgħid ir-rapport kienu kollha f’posthom, rimedjati, eċċ. Dr Galdes at that point in time kien ħa d-deċiżjoni, wara li saritlu talba mill-bank, sabiex in-nies tal-FIAU flimkien man-nies tal-MFSA - għaliex kienet joined inspection - jerġgħu jmorru għand il-bank biex jaraw jekk hux veru dak li qed jgħidu dawk iż-żewġ rapporti u rappreżentazzjonijiet tal-bank. Illum tgħallimna li meta inti ssib xi ħaġa hekk, mhux toħroġ ir-rapport imma testendi mill-ewwel ir-review. Dawn huma lessons learnt mill-esperjenzi li kellna. Dawn, meta reġgħu marru, prattikament sabu li dak kollu li kien inkiteb fir-rapport kien irrimedjat.

ONOR. KAROL AQUILINA: Ħa nwaqqfek hawn biex niċċaraw ftit...

IS-SUR KENNETH FARRUGIA: Dawn marru f’Awwissu 2016 - u suppost hawn qed naqblu - u wara li reġgħu għamlu ċ-checks fuq dak li kien hemm fir-rapport oriġinali, prattikament sabu kollox in order. At that point in time, inti tiġi f’salib it-torq biex... Issa forsi tgħidli li l-FIAU seta’ jiftaħ ir-review tiegħu f’iktar dettall, eċċ. Dak iż-żmien il-metodoloġija forsi ma kenitx tipprovdi għal dan. Imbagħad ħareġ dak ir-rapport li qal li dawn l-affarijiet ġew rimedjati. Ikkonfermajna li ġew rimedjati kif kienu qed jgħidu dawk ir-rapporti, però għedna li qed inżommu riżerva għaliex ma nistgħux nifhmu għalfejn issa rriżulta hekk. Forsi d-dokumentazzjoni ma kenitx ingħatat lill-impjegati tal-FIAU, imbagħad wara ġiet mogħtija jew imbagħad ġiet rimedjata. Naqblu?

ONOR. KAROL AQUILINA: Mela bħala fatt jirriżulta li l-FIAU kienet saret taf li m’hemmx l-affarijiet in order fil-Bank Pilatus, saret it-tieni on site inspection u dawk l-affarijiet li ma nstabux fl-ewwel waħda, u allura kien hemm ksur tal-liġi, f’daqqa waħda tfaċċaw fit-tieni waħda. Naqblu li hekk ġara?

IS-SUR KENNETH FARRUGIA: Le. L-FIAU għamlet inspection waħda, f’April.

ONOR. KAROL AQUILINA: F’April l-inspectors tal-FIAU marru għand il-Bank u sabu ħafna affarijiet neqsin. 

IS-SUR KENNETH FARRUGIA: Kien hemm lista ta’ findings. 

ONOR. KAROL AQUILINA: Sewwa. Fit-12 ta’ Lulju mbagħad ...

IS-SUR KENNETH FARRUGIA: Intbagħat ir-rapport lill-Bank ...

ONOR. KAROL AQUILINA: U ddeċidejtu...

IS-SUR KENNETH FARRUGIA: Le, le. Biex inkunu ġusti mal-fatti, m’għandix id-dati bl-amment imma to my knowledge saret review fil-bidu tal-2016 jew ftit qabel u ntbagħat ir-rapport f’Mejju 2016. Kien għad hemm Dr Galdes u ħareġ ir-rapport. Trid tagħti dejjem xahar ċans biex l-entità tirrappreżenta lilha nfisha. F’dak ix-xahar il-Bank Pilatus ta l-feedback tiegħu plus żewġ rapporti oħra ta’ żewġ entitajiet. Qed nitkellmu fuq Ġunju 2016. At the point li ngħata l-feedback u dawk iż-żewġ rapporti l-Bank, flimkien ma’ konsulent, iltaqa’ ma’ Dr Galdes u ttieħdet id-deċiżjoni li jerġa’ jsir review ieħor. 

 ONOR. KAROL AQUILINA: Issir visit.

IS-SUR KENNETH FARRUGIA: Issir visit oħra. Dr Galdes qabel u approva li ssir visit oħra. Saret il-visit f’Awwissu u sadanittant Dr Galdes telaq mill-FIAU.

ONOR. KAROL AQUILINA: Id-deċiżjoni tal-visit ittieħdet fit-12 ta’ Lulju u Dr Galdes irriżenja fil-15 ta’ Lulju. Tlett ijiem wara.

IS-SUR KENNETH FARRUGIA: Dr Galdes iddeċieda li ssir il-visit. Meta saret il-visit kien hemm Acting Director Alfred Zammit. Prattikament dak li kien miktub f’dak ir-rapport li ntbagħat f’Mejju 2016.

ONOR. KAROL AQUILINA: Dawk l-affarijiet li kien hemm neqsin f’daqqa waħda tfaċċaw.

IS-SUR KENNETH FARRUGIA: Qed ngħidu li mhux tfaċċaw findings oħra...

ONOR. KAROL AQUILINA: Le, tfaċċaw id-dokumenti.

IS-SUR KENNETH FARRUGIA: Ġew rimedjati. 

ONOR. KAROL AQUILINA: Jiġifieri suppost kellhom dokument 1, 2, 3 u 4...

IS-SUR KENNETH FARRUGIA: U sabu d-dokumentazzjoni kollha.

ONOR. KAROL AQUILINA: Eżatt. F’daqqa waħda sabu ...

IS-SUR KENNETH FARRUGIA: Fhimtek li tfaċċaw findings oħra. 

ONOR. KAROL AQUILINA: Le, le.

IS-SUR KENNETH FARRUGIA: Jien qed ngħid li dak in-nieqes li kien ġie notifikat f’Mejju prattikament ġie rimedjat f’dak il-perijodu. X’ħin għamlu r-review l-uffiċjali tal-FIAU prattikament sabu kollox in order, kuntrarju għal meta kienu marru.

ONOR. ANDY ELLUL: Qed tagħmillu mistoqsijiet fuq il-kollega tiegħu.

ONOR. KAROL AQUILINA: Jien staqsejtu jekk għandux fiduċja fih, u allura qed nistaqsih: Kif għandek fiduċja fih meta hemm dan in-nuqqas?

ONOR. ANDY ELLUL: Imma rridu naraw jekk huwiex kompetenti s-Sur Farrugia. Mhijiex kwestjoni...

ONOR. KAROL AQUILINA: Qed nitolbu ġudizzju tiegħu.

ONOR. ADRIAN DELIA: Ma jidhirx li għandu diffikultà biex iwieġeb. Kieku fil-fatt wieġeb li għandu.

IS-SUR KENNETH FARRUGIA: M’għandix problema. Is-Sur Zammit ħadem miegħi fl-aħħar sitt snin. Kien parti mir-riformi tal-FIAU. Nafu bħala persuna umli, ta’ rispett u ħabrieki fuq ix-xogħol tiegħu. Allura, jekk tistaqsini għandix fiduċja fih jew le, ngħidlek iva. 

ONOR. KAROL AQUILINA: Ma taħsibx li kien żball li s-Sur Zammit ħareġ din l-ittra fejn jgħid li fil-Bank Pilatus kollox huwa in order? 

IS-SUR KENNETH FARRUGIA: Setgħu saru l-affarijiet aħjar mhux biss fuq dik l-ittra, imma fuq il-proċess. Onor. Aquilina, illum tgħallimna mill-esperjenzi li kellna u fis-snin li kont hemm jien, meta dħalna f’entità biex nagħmlu normal on site inspection u n-nies tagħna identifikaw affarijiet li huma gravi, l-inspection ma baqgħetx on site u  ħriġna rapport, imma prattikament iżżid id-doża tar-review, ittellagħlu r-riżonanza, tidħol iktar fid-dettall ħalli l-findings tiegħek ikunu backed up. 

Illum meta jinqalgħulna dawk it-tip ta’ każijiet prattikament nieħdu snapshot tal-entità at that point in time. B’hekk, jekk dak li jkun jirrimedja wara, inti għandek stampa ma’ xiex tikkompara. Li ġara fil-każ ta’ Pilatus Bank kien li wara li rrimedjaw ma kellniex biżżejjed evidenza biex ngħidu li huma rrimedjaw f’dak il-perjodu. Imbagħad għax ma tajniex id-dokumenti, għax tajthomlna wara, eċċ. Il-framework ġie enhanced, ġew imtejba s-sistemi u tgħallimna anke mill-esperjenzi. Bħal kull regolatur ieħor, mill-iżbalji titgħallem. Naħseb li llum dawk l-iżbalji at least mhux qed nagħmluhom. Jista’ jkun li qed nagħmlu żbalji oħra. Irridu nitgħallmu u nkomplu nipperfezzjonaw.

ONOR. KAROL AQUILINA: Meta lħaqt direttur inti fi Frar 2017 u ġejt a konoxxenza li saret din il-ħaġa, li at best hija ħażina fuq livell amministrattiv, kont ħadt xi azzjoni biex tirrimedja din is-sitwazzjoni u għedt li mhux suppost sar hekk? Ovvju li hemm xi ħaġa ħażina.

IS-SUR KENNETH FARRUGIA: Jien dħalt fi Frar 2017, imbagħad f’April bdew iqumu ħafna issues, kif nafu, li kienu marbutin mal-FIAU. Hemmhekk kien diġà inbeda pjan...

ONOR. KAROL AQUILINA: X’issues kien hawn? 

IS-SUR KENNETH FARRUGIA: L-FIAU kien diġà beda jagħmel pjan ta’ kif se jirriforma l-lat superviżorju tiegħu. Imbagħad meta dħalt jien komplejna b’dawk ir-riformi, eċċ. Però mbagħad ingħatajna iktar rakkomandazzjonijiet mis-supranational authorities li ġew implimentati.

ONOR. KAROL AQUILINA: Kellek kuntatti mal-Gvern Amerikan dwar Ali Sadr, li huwa s-sid tal-Bank Pilatus?

IS-SUR KENNETH FARRUGIA: Jekk se tidħol fuq affarijiet operazzjonali ma nistax nitkellem. Diġà naħseb spjegajt.

ONOR. KAROL AQUILINA: Mhux fuq affarijiet operazzjonali qed insemmilek. X’kuntatti kellek mal-Gvern Amerikan dwar Ali Sadr?

IS-SUR KENNETH FARRUGIA: Kull fejn kien hemm bżonn li nikkomunikaw ma’ awtorità superviżorja jew ma’ FIAU barrani fuq xogħol li konna qegħdin nagħmlu, għamilnieh. Tistaqsinix fuq affarijiet speċifiċi għax hemmhekk ma nistax nitkellem.

ONOR. KAROL AQUILINA: Ngħid sewwa li inti kellek kuntatti kontinwi mal-Gvern Amerikan dwar il-persuna partikolari ta’ Ali Sadr?

IS-SUR KENNETH FARRUGIA: Ma nistax nitkellem fuq il-lat operazzjonali.

ONOR. KAROL AQUILINA: Ngħid sewwa li inti kont infurmat ukoll b’dak li qed isir fil-konfront ta’ Ali Sadr fil-proċeduri kriminali kontrih fl-Amerika u kif dawn spiċċaw bażikament imwaqqgħin mill-Gvern Amerikan għal raġuni li għadha misteru sal-lum?

IS-SUR KENNETH FARRUGIA: Ma nistax nikkummenta. Nista’ nikkummenta biss li fuq kull entità suġġetta, jekk kien hemm ħtieġa li nieħdu azzjoni, ħadnieha. Għamilna reviews dettaljati u jekk kien hemm findings fejn kien hemm bżonn tittieħed azzjoni amminstrattiva, ħadnieha. Dħalna fid-dettall, ħdimna b’esperti, eċċ. Fejn kien hemm bżonn ngħinu magisterial enquiries jew min kien qed jaħdem mil-lat kriminali, għennieh. Fejn kellna bżonn naqsmu l-informazzjoni, għaddejnieha. Fejn kellna bżonn noħorġu multi, in line mal-linji gwida li qbilna dwarhom mal-Kummissjoni Ewropea u mal-European Banking Authority, ħriġniehom. Fejn kien hemm bżonn ninfurmaw awtoritajiet barranin biex xi ħadd li kien qed jopera b’mod abbużiv hawn ma jkomplix jopera f’pajjiżi oħra, kuntrarju forsi għal kif għamlu entitajiet oħra magħna, informajniehom. Ma konniex perfetti f’kollox. Ħadd ma huwa perfett, imma to the best of our knowledge, fejn kellna bżonn nieħdu azzjoni, dejjem ħadnieha. 

ONOR. KAROL AQUILINA: Tikkonferma li inti kont parti minn deal sigriet li sar mal-Gvern Amerikan dwar Ali Sadr?

IS-SUR KENNETH FARRUGIA: Niċħad kompletament.

ONOR. KAROL AQUILINA: Tikkonferma li kellek trattattivi mal-Ambaxxata Amerikana f’Malta?

IS-SUR KENNETH FARRUGIA: Trattattivi? Ma tarax! Mela jien merċenarju?

ONOR. KAROL AQUILINA: Qed nistaqsik. Kellek trattattivi dwar Ali Sadr mal-Ambaxxata Amerikana f’Malta?
IS-SUR KENNETH FARRUGIA: Niċħad kompletament.

ONOR. KAROL AQUILINA: Ngħid sewwa li kellek kuntatti mal-Gvern Amerikan b’mod ripetut dwar il-każ tal-Bank Pilatus?

IS-SUR KENNETH FARRUGIA: Nerġa’ ngħid li fuq l-affarijiet operazzjonali ma tkellimt ma’ ebda gvern, la Malti u lanqas barrani. Fuq il-lat tal-operat dejjem tkellimna mal-awtoritajiet rispettivi li huma l-counterparts tagħna, jew FIUs jew awtoritajiet superviżorji. Jekk humiex Amerikani, Taljani, Ingliżi, Ġermaniżi, ta’ kull pajjiż, fejn kien hemm il-bżonn u sibna l-links dejjem ikkomunikajna magħhom.

ONOR. KAROL AQUILINA: Bħalissa qed tokkupa l-kariga ta’ Kap Eżekuttiv tal-MFSA u issa, jekk tiġi approvat minn dan il-Kumitat u jekk il-Prim Ministru jidhirlu li għandu jappuntak, tkun ukoll Chairman tal-FIAU. Ma’ tħossx li dawn iż-żewġ karigi, waħda eżekuttiva u l-oħra li qed tmexxi Bord, huma daqsxejn wisq?

IS-SUR KENNETH FARRUGIA: Ma naħsibx. Mil-lat ta’ Bord huwa policy direction, jiġifieri mhux qed nitkellmu fuq operat, eċċ. La naħseb li huma konfliġġenti u lanqas huma ħafna li ma tlaħħaqx magħhom. 

ONOR. KAROL AQUILINA: Lanqas ma tara li jista’ jkun hemm kunflitt bejn ix-xogħol tiegħek bħala Kap Eżekuttiv tal-MFSA u dak tal-FIAU?

IS-SUR KENNETH FARRUGIA: Għall-kuntrarju, jien nara li jekk l-FIAU jaħdem mill-qrib mal-MFSA u bil-kontra, u flimkien mal-entitajiet l-oħra li ħafna minnhom huma rappreżentati fuq il-Bord, nistgħu nevitaw ħafna problemi. 

ONOR. KAROL AQUILINA: Din is-sitwazzjoni li qed ngħidlek jien ikkunsidrajtha qabel għamilt dan il-pass?

IS-SUR KENNETH FARRUGIA: Ma fhimtx.

ONOR. KAROL AQUILINA: Din is-sitwazzjoni li qed ngħidlek jien ...

IS-SUR KENNETH FARRUGIA: Kieku nemmen li mhux kapaċi jew nagħmilha jew m’għandix il-ħin li nagħmilha, kieku ma kontx naċċetta. 

ONOR. KAROL AQUILINA: F’waħda mid-domandi li għamilnielek bħala Oppożizzjoni staqsejniek jekk kienx hemm xi ħaġa li ddispjaċiek li m’għamiltx bħala Direttur tal-FIAU. Inti weġibt u għedt: Iddispjaċieni li n-nies ma fehmux l-irwol li għandha l-FIAU. Allura se nerġa’ nagħmilhielek: Hemm xi ħaġa li jiddispjaċik li ma għamiltx? Mhux li għamilt, imma li m’għamiltx. Hija differenti.

IS-SUR KENNETH FARRUGIA: Jien bħala Direttur tal-FIAU nerġa’ ngħid li ma kontx perfett, però għamilna ħafna. Jekk tqabbel l-FIAU tal-lum ma’ sitta jew seba’ snin ilu, naħseb li huwa totalment differenti. Dan huwa acknowleged minn kulħadd. Mhuwiex perfett. Fil-fatt hemm strateġija li se tkompli taħdem fis-snin li ġejjin sabiex l-operat tal-FIAU jkompli jissaħħaħ. Din inħadmet min-nies tal-FIAU stess u hija available fuq il-website u hija dettaljata. Konna mdorrijin li nimplimentaw rakkmandazzjonijiet ta’ supranational authorities u naħseb li din kienet l-ewwel opportunità fuq sustainability, kif konna ggwidati anke min-naħa tal-FATF, li mhux nagħmlu l-affarijiet biex noħorġu mill-grey list jew bix-short term fixes, imma jrid ikun hemm xi ħaġa sostenibbli. Prattikament din l-istrateġija se tkompli tipperfezzjona u ttejjeb l-operat tal-FIAU. 

Forsi xi ħaġa li stajna nagħmlu aħjar kienet li jkun hemm iktar komunikazzjoni ma’ stakeholders. Forsi stajna ningaġġaw iktar mal-politiċi. Kif taf, min ikun jaħdem u ħadem ħafna ġol-FIAU ikun emozzjonat għall-FIAU, imma naħseb li fejn tidħol komunikazzjoni ... Pereżempju, naħseb li għad hemm ħafna grey areas dwar x’inhi d-differenza bejn intelligence u l-lat superviżorju, u bejn investigazzjoni tal-Pulizija u x-xogħol tal-FIAU. Dawn jistgħu jiġu ċċarati ħalli kulħadd jifhem eżattament x’inhuma l-irwol u r-responsabilitajiet tal-FIAU.
 
IĊ-CHAIRPERSON: L-Onor. Adrian Delia.

ONOR. ADRIAN DELIA: Meta kont qed twieġeb rigward il-każ tal-Bank Pilatus semmejt dak li sar sakemm kien hemm is-Sur Manfred Galdes, x’għamel u mbagħad tlett ijiem wara kien irriżenja, daħal ħaddieħor floku, imbagħad kienet saret is-second visit, eċċ., where they then ticked the boxes li preċedentement kienu mankanti. Għedtilna fid-dettall x’ġara mill-ewwel darba li kien hemm ir-rapport, dawk l-entitajiet li mbagħad kienu rrinforzaw il-pożizzjoni tagħhom, imbagħad saret it-tieni inspection, però mbagħad waqaft hemm. Minn hemm ’il quddiem, fis-snin ta’ wara, effettivament l-FIAU x’għamlet fil-konfront tal-Bank Pilatus?

IS-SUR KENNETH FARRUGIA: L-FIAU ħarġet multa ta’ €5 miljun fuq il-Bank Pilatus. Qiegħda pubblika. Jekk tidħol fuq il-website tista’ ssib in-nuqqasijiet li sibna fil-Bank Pilatus. Dik kienet waħda mill-intrusive interventions, kif insejħulhom aħna, għax imbagħad is-sitwazzjoni kienet ikkonsidrata high risk. Ħadna azzjoni in line mal-proċeduri, bil-metodoloġiji li konna bdejna kemm mal-Kummissjoni Ewropea kif ukoll mal-European Banking Authority.

ONOR. ADRIAN DELIA: Take me through the chronology. Mela saret it-tieni inspection; at that point in time ittieħdet id-deċiżjoni li dawn jibqgħu joperaw għax they had ticked the boxes.

IS-SUR KENNETH FARRUGIA: Sewwa. 

ONOR. ADRIAN DELIA: So that takes us to the year ...

ONOR. KAROL AQUILINA: Settembru 2016.

IS-SUR KENNETH FARRUGIA: Iva.

ONOR. ADRIAN DELIA: Din li qed issemmi, il-multa tal-€5 miljun, kronoloġikament meta tiġi?

IS-SUR KENNETH FARRUGIA: Bdejna x-xogħol fuq ir-review f’Jannar 2018.

ONOR. ADRIAN DELIA: Imbagħad il-multa ngħatat ...

IS-SUR KENNETH FARRUGIA: Hemmhekk sar review dettaljat tal-operat tal-Bank b’mod ġenerali, account by account. Konna qed niddjalogaw anke ma’ awtoritajiet oħra biex nikkordinaw l-azzjoni tagħna ħalli ma jkollniex impatt mil-lat superviżorju kif ukoll mil-lat kriminali. Imbagħad ħarġet il-multa. Bl-amment ma nafx id-data, skużani.

ONOR. ADRIAN DELIA: Jiġifieri minn meta they had ticked all the boxes fl-2016 għal meta saret din ir-review intensiva li qed tgħid inti, imbagħad effettivament il-multa, għaddew is-snin. 

ONOR. KAROL AQUILINA: 31st August 2021 ħarġet il-multa.

ONOR. ADRIAN DELIA: Tul dawn is-snin dawn baqgħu joperaw. Naqblu?

IS-SUR KENNETH FARRUGIA: Le, hemmhekk kien hemm deċiżjoni dwar restrizzjoni tal-business li ttieħdet mill-MFSA. Għax ħdimna mal-awtoritajiet l-oħra.

ONOR. ADRIAN DELIA: Kemm-il xahar jew snin damu jaħdmu wara l-2016 qabel ittieħdet deċiżjoni?

IS-SUR KENNETH FARRUGIA: Kien daħal kontrollur ġol-Bank Pilatus. Ittieħdu diversi miżuri kemm mill-MFSA... (Interruzzjonijiet) Id-data ma nafhiex ...

ONOR. ADRIAN DELIA: Lil hinn mill-€5 miljun multa, meta ttieħdet azzjoni fuq l-operat effettiv tal-Bank Pilatus, allura t-teħid ta’ depożiti, il-ftuħ ta’ accounts, it-tranżazzjonijiet bankarji li jistgħu jsiru mill-klijenti tagħhom?

IS-SUR KENNETH FARRUGIA: Aħna dħalna f’Jannar 2018. Ma nafx meta ttieħdet eżatt bħala data l-azzjoni tal-MFSA. Imbagħad daħal il-kontrollur li kien qed jirrispondi lill-MFSA. Jekk ġew proċessati tranżazzjonijiet kien hemm kontrollur li kien qed jieħu ħsieb. 

ONOR. ADRIAN DELIA: Hemm il-proviso tal-liġi li tara meta u kif jidħol il-kontrollur, a responsible person li prattikament jieħu fuqu dawk li kienu responsabilitajiet amministrattivi eċċ. skont il-liġi.

IS-SUR KENNETH FARRUGIA: Hekk hu.

ONOR. ADRIAN DELIA: Dik l-azzjoni mill-MFSA ittieħdet insegwitu ta’ xi findings, kommunikazzjoni mill-FIAU jew di proprio mill-MFSA?

IS-SUR KENNETH FARRUGIA: Meta ttieħdet konna qed naħdmu jointly, flimkien u bl-esperti fuq il-Bank Pilatus.

ONOR. ADRIAN DELIA: Jiġifieri ttieħdet wara l-input, mingħajr ma nidħol fid-dettalji, tal-FIAU.

IS-SUR KENNETH FARRUGIA: Konna qed naħdmu flimkien. Ir-review bl-esperti saret jointly bejn l-FIAU u l-MFSA.

ONOR. ADRIAN DELIA: Sussegwentament imbagħad il-waqfien tal-operat kif jikkonċerna l-klijentela tal-bank, meta effettivament ġie stultifikat?

IS-SUR KENNETH FARRUGIA: Id-data ma niftakarhiex.

ONOR. ADRIAN DELIA: Le, not a precise date. Bejn wieħed u ieħor, after the 20 ...

IS-SUR KENNETH FARRUGIA: Wara dik id-data tal-2018 ...

ONOR. ADRIAN DELIA: Kont preċiż ħafna fid-data ta’ qabel ma dħalt, u ħafna inqas preċiż fid-dati ta’ meta kont hemm.

IS-SUR KENNETH FARRUGIA: To my knowledge kien xi April 2018 meta ttieħdet xi azzjoni mill-MFSA, jiġifieri biex jidħol kontrollur, eċċ. Mhux hekk qed tgħidli?

ONOR. ADRIAN DELIA: Li jinteressani huwa li ai fini tal-Bank Pilatus ...

ONOR. KAROL AQUILINA: Iva.

IS-SUR KENNETH FARRUGIA: Hux April? Anke dawk id-dati niftakarhom.

ONOR. ADRIAN DELIA: Ai fini tal-Bank Pilatus, rigwardanti dak li għamlet l-FIAU, meta kien hemm il-waqfien tal-abilità li l-klijentela tal-bank effettivament topera through dak il-bank? Dak li jinteressani lili. 

IS-SUR KENNETH FARRUGIA: April 2018, għax hemmhekk daħal il-kontrollur jew kien hemm limitazzjoni tal-business. 

ONOR. ADRIAN DELIA: Imbagħad sussegwentament x’ġara? S’issa għedna li fil-bidu kien hemm it-ticking of boxes, baqgħu joperaw, kien hemm il-multa...

IS-SUR KENNETH FARRUGIA: Qabel il-multa beda l-proċess biex tittieħed l-azzjoni biex tiġi revokata l-liċenzja tal-Bank. Sadanittant baqgħu jsiru reviews tal-accounts. Ix-xogħol kien jirrikjedi l-ħin għar-raġuni li daru kull tranżazzjoni għal kull account. Id-dokumentazzjoni kollha ġiet scanned u kellna hard u soft copy. Trid tirranġa s-sistemi ...

ONOR. ADRIAN DELIA: Ara iniex qed ngħid sewwa. Minkejja li fl-2016 kien hemm it-ticking of the boxes li b’xi mod jew ieħor l-awtoritajiet kienu kuntenti bihom, u l-bank tħalla jopera, sussegwentament, kważi mingħajr waqfien, fis-snin ta’ wara baqa’ għaddej it-tiftix, l-informazzjoni, ir-riċerka, l-affarijiet kollha showing that the bank effectively was not up to scratch.

IS-SUR KENNETH FARRUGIA: Imma l-bank ma kienx qed jopera. 

ONOR. KAROL AQUILINA: Le.

IS-SUR KENNETH FARRUGIA: Jew kien qed jopera taħt kontrollur.

ONOR. KAROL AQUILINA: Le, għax jien nafha ftit sewwa l-istorja. X’kienet ir-raġuni li f’April 2018 l-MFSA u l-FIAU ddeċidew li jieħdu azzjoni biex iwaqqfu l-Bank Pilatus? Faċli ħafna. Jien nafha bl-amment ir-raġuni. (Interruzzjonijiet) Meta inti kont direttur ...

IS-SUR KENNETH FARRUGIA: Min-naħa tal-FIAU aħna konna qed nagħmlu review tal-accounts tal-klijentela kollha, prattikament account by account, flimkien mal-esperti barranin u ħriġna r-rapporti li mbagħad stajna nużawhom biex jekk kien hemm bżonn nieħdu azzjoni fuq il-bank.

ONOR. KAROL AQUILINA: Imma kien hemm raġuni partikolari għalfejn f’April 2018 - jien niftakar kont hawn fil-Parlament - ġie l-Ministru u qal: Qed ninforma lill-Kamra li l-MFSA ħadet azzjoni kontra l-Bank Pilatus u qiegħda tpoġġih taħt supervision. Hemm takeover tal-bank min-naħa tal-Istat, se nikkontrollaw u se ninfurmaw lill-European Central Bank.

IS-SUR KENNETH FARRUGIA: Kellek l-issue li kienet qed tittieħed azzjoni ġewwa pajjiżi oħra fil-konfront tal-owner tal-Bank, plus li anke mir-reviews li kienu qed isiru bdejna niġbru l-ewwel informazzjoni dettaljata min-naħa tal-Bank. Jiġifieri rridu nifhmu li t-timing huwa differenti, u l-metodoloġija li ntużat biex isir ir-review hija differenti wkoll. Inti biex tagħmel ix-xogħol, jekk se tidħol fid-dettall transaction by transaction, se tieħu ċertu żmien. Nista’ nara żewġ tranżazzjonijiet jew tlieta u noħroġ rapport, imma biex nara t-tranżazzjonijiet kollha tal-klijenti minn meta nfetaħ l-account sa meta ngħalaq, tal-existent u non-existent clients kollha tal-Bank, hemmhekk ix-xogħol se jieħu ħafna iktar fit-tul. Jekk nipprovaw inqabblu, it-timing mhux se jagħmel differenza. 

ONOR. ADRIAN DELIA: Għall-mument, il-linja tad-domandi tiegħi u anke l-kontribut li għadu kif ta l-kollega tiegħi, mhijiex tant id-dewmien, imma ta’ x’kienet effettivament l-azzjoni li ttieħdet. Qed naqblu x’kienet? (Interruzzjonijiet) What actually triggered the decision to actually put the bank literally on hold at a point in time?

IS-SUR KENNETH FARRUGIA: Kellek loan li qed jiġi investigat f’ġurisdizzjoni oħra, kellek xogħol analitiku li kien qed isir, eċċ.

NOR. ADRIAN DELIA: Imma prinċipalment ara huwiex sewwa li ngħidu li kien ix-xogħol u l-ħidma ta’ ġurisdizzjoni mhux Maltija li wasslet għal dik id-deċiżjoni?

IS-SUR KENNETH FARRUGIA: Ma naħsibx li qed tkun korrett.

ONOR. ADRIAN DELIA: Però kronoloġikament hekk ġara. After it was made public li...

ONOR. KAROL AQUILINA: Skont l-istqarrija tal-MFSA.

IS-SUR KENNETH FARRUGIA: Iva, imma għandek iktar...

ONOR. ADRIAN DELIA: Ikkummenta fuqha.

IS-SUR KENNETH FARRUGIA: Jien għedtilkom li s-sid qed jiġi investigat, imma barra minn hekk, kien hemm affarijiet oħra. Jien ma nistax nitkellem fuq l-affarijiet l-oħra għax huma affarijiet operazzjonali, ta’ intelligence, eċċ. Però l-pakkett ikun ħolistiku. Tista’ toħroġ hemm barra u tgħid kif jien ma nistax nitkellem hawnhekk madwar din il-mejda ...

ONOR. ADRIAN DELIA: Iva, naqblu.

IS-SUR KENNETH FARRUGIA: Just biex inkunu korretti.

ONOR. ADRIAN DELIA: Se nitkellmu fuq l-istess topic imma fuq affarijiet differenti. Inti għandek il-misgivings ta’ bank, imbagħad jista’ jkollok il-misgivings tal-istess bank imma focused fuq il-klijentela ta’ dak il-bank. Korrett? Jista’ jkollok xi ħaġa li l-bank mhux qed jagħmel sewwa...

IS-SUR KENNETH FARRUGIA: Jew inkella l-klijenti.

ONOR. ADRIAN DELIA: Jew it-tnejn.

IS-SUR KENNETH FARRUGIA: Jew it-tnejn, għax il-bank ikun qed jgħin.

ONOR. ADRIAN DELIA: Mill-memorja naf li dan il-bank ma kellux eluf ta’ klijentela.

IS-SUR KENNETH FARRUGIA: Kien bank żgħir compared...

ONOR. ADRIAN DELIA: Kellu pjuttost klijentela boutique, ristrettiva. 

IS-SUR KENNETH FARRUGIA: Naqblu.

ONOR. ADRIAN DELIA: Waqt dan l-eżerċizzju, li nifhem li ħa l-ħin tiegħu, mhux biss tal-iskrutinju tal-bank, tas-sid tal-bank anke bl-operat tiegħu stess fil-bank tiegħu stess, minn dawn il-ftit klijentela li kien hemm, mingħajr għall-mument ma nsemmu ismijiet, kien hemm xi proċeduri li ttieħdu fejn kien hemm politically exposed persons involuti? Jien hawnhekk, f’dan il-forum, għall-mument ma jinteressawnix dawk li huma non-politically exposed persons.

IS-SUR KENNETH FARRUGIA: Aħna, bħala FIAU, mil-lat superviżorju stajna nieħdu azzjoni fuq il-bank. Tista’ tidħol fuq il-website u tara fejn il-bank ma kienx qed jaderixxi mal-obbligi tiegħu. Hemm summary tal-findings. Meta wieħed ikun qed jagħmel il-lat superviżorju u jinnota affarijiet li huma ta’ suspett jew li ma ġewx irrapportati, dawk l-affarijiet imbagħad jiġu rapportati lill-parti analitika, lill-intelligence team biex imbagħad isir xogħol analitiku. Jiġifieri jekk kien hemm istanzi fil-każ tal-klijenti, kemm li huma PEPs u forsi li mhumiex PEPs ukoll, fejn ġie innotat suspett ta’ ħasil ta’ flus jew tranżazzjonjiet suspettużi. Dawk imbagħad ġew komunikati lill-intelligence team u, kif għedtilkom, l-intelligence team għamel ix-xogħol tiegħu. Fejn ikollna suspett dejjem għamilna x-xogħol tagħna.

ONOR. ADRIAN DELIA: Weġibtni parti sostantiva mill-mistoqsija, imma mhux l-aħħar biċċa. Ma kienx hemm wisq klijenti, kien hemm ftit. Terġa’ n-numru ta’ politically exposed persons kien iċken. Intom għamiltu t-tiftix tagħkom u r-rapporti tagħkom. Se norbotha mal-mistoqsija li staqsejtek qabel. Effettivament minn din l-indaġini, mingħajr ma ssemmili ismijiet għall-mument, kien hemm passi li ttieħdu kontra politically exposed persons jew le? Minn dak ix-xogħol kollu li għamiltu, elaborat, dettaljat, wara dak il-ħin kollu biex tidħlu fl-accounts, mingħajr ma ssemmili l-isem, statistikament kien hemm 90%, 80%, 70% jew 1% li mexxew kontrihom?

IS-SUR KENNETH FARRUGIA: Hemmhekk qed nidħlu fuq il-lat ta’ intelligence. 

ONOR. ADRIAN DELIA: Le. M’iniex qed nistaqsi għal ismijiet.

IS-SUR KENNETH FARRUGIA: Mil-lat superviżorju jien għedtlek li ttieħdet azzjoni għax hija ħaġa pubblika.

ONOR. ADRIAN DELIA: Iva, imma qed nistaqsi biss bħala data, mhux biex tidentifikali min. If there were a 100 clients of which 10 were PEPs, kien hemm 50% li mbagħad għaraftu li ma ħdimtux għalxejn u ttieħdu l-passi? Kien hemm 30%? Kien hemm 10%?

IS-SUR KENNETH FARRUGIA: Kull fejn kien hemm suspett raġonevoli ...

ONOR. ADRIAN DELIA: Mhux x’għamiltu intom. Ix-xogħol tagħkom wassalx għal xi prosekuzzjonijiet of any. Jew għamiltu dik il-ħidma kollha għal xejn? 

IS-SUR KENNETH FARRUGIA: Fejn kellna nirrapportaw, irrapportajna. Fejn kellna naħdmu biex ngħinu f’magisterial enquiry, għax kif nafu kien hemm inkjesta maġisterjali għaddejja fuq l-istess każ, ikkoperajna. L-istate of play naħseb li kulħadd jafu. Le?

ONOR. KAROL AQUILINA: Ma sar xejn! 

IS-SUR KENNETH FARRUGIA: Jien ma ngħidx li ma sar xejn. 

ONOR. KAROL AQUILINA: Ħa npoġġuha hekk: Ma nafu li sar xejn.

IS-SUR KENNETH FARRUGIA: Ma naħsibx li nafu x’inhija tagħmel il-Pulizija għax l-investigazzjonijiet huma kunfidenzjali.

ONOR. ADRIAN DELIA: L-ewwel konna qed nitkellmu fuq affarijiet in genere, fejn minn mijiet ta’ rapporti, mil-liġijiet li nbidlu, min-nies li ttellgħu, minn rapporti li saru, minn data u statistics, nafu li ma kien hemm ebda persuna jew persunaġġ politiku li effettivament il-pulizija mexxiet kontrihom. Issa dawn l-iktar li jkunu taħt skrutinju, jiġifieri suppost l-eħfef. 

F’dan il-każ partikolari tal-Pilatus erġajna, qed nifhem jien, li ttieħdu passi fuq il-bank, ittieħdu passi fuq Sadr imbagħad barra minn Malta, eċċ; imma mill-ftit klijentela li kellu dan il-bank, terġa’ ftit, iktar a handful of political or politically exposed persons, qed naqblu fattwalment li l-persentaġġ li ttieħdet azzjoni legali, ġudizzjarja fil-konfront tagħhom, fir-realtà hija kemm?

IS-SUR KENNETH FARRUGIA: Jiġifieri qed tgħid imressqa l-Qorti?

ONOR. ADRIAN DELIA: Iva. Proporzjonalment.

IS-SUR KENNETH FARRUGIA: Safejn naf jien ma tressaq ħadd.

ONOR. ADRIAN DELIA: So, zero.

IS-SUR KENNETH FARRUGIA: Imma ma nistgħux ngħidu ...

ONOR. ANDY ELLUL: Għalfejn qed tassumi li kien hemm xi politiċi...

ONOR. ADRIAN DELIA: Jien qed nistaqsi. Qbilna li kien hemm bank li kellu diffikultajiet, itteħditlu l-liċenzja u waħħluh il-multa. Hija public knowledge kemm kellu ftit klijentela. Is-Sur Farrugia ġustament wieġeb sewwa li kien hemm ħafna xogħol li sar, ta’ ħidma, ta’ fejda mill-FIAU stess fuq l-account holders. Qed nistaqsi. Minn dawk l-account holders, li nafu li kien hemm PEPs, kemm minnhom ittieħdu proċeduri kontra tagħhom? L-answer tahulna wkoll. Zero. 

IS-SUR KENNETH FARRUGIA: Ma jfissirx li mhux qed isir xogħol investigattiv. Tajjeb? Biex inkunu korretti.

ONOR. ADRIAN DELIA: Ma jimpurtax. Il-poplu, il-Parlament jagħmel differenza bejn li nfittex, infittex, infittex, nirrapporta, nirrapporta, imma ma jwassal imkien, imbagħad fil-kospett ta’ individwi oħra infittex, immexxi u nressaq. Dak huwa ġudizzju li jgħadduh in-nies, mhux hekk? Smajna riċentament li finalment fl-arena politika n-nies dejjem tiddeċiedi. Però fattwalment inti tajtna n-numru: Żero. 

Se mmur ftit fuq tweġiba li tajt fil-bidu nett fil-konfront ta’ leaks u mhux leaks. Tidher li kont pjuttost adamant fil-kwestjoni tal-leaks. Meta intom tirrapportaw leaks jew ikun ovvju li sar leakage, do you follow it up, jekk saritx investigazzjoni? Titolbu informazzjoni? Titolbu rendikont? Titolbu sodisfazzjon biex taraw dan il-leak minn fejn kien?

IS-SUR KENNETH FARRUGIA: Nagħtik il-konferma li jien għamilt rapport fuq kull leakage li kien hemm. 

ONOR. ADRIAN DELIA: Wara dak ir-rapport x’jiġri?

IS-SUR KENNETH FARRUGIA: Jien nibgħat rapport lill-Pulizija mbagħad il-Pulizija tinvestiga. M’għandix informazzjoni x’sar.

ONOR. ADRIAN DELIA: Jien irrid il-konfort li jekk qegħdin tlieta, erbgħa jew ħamsa ġo kamra - u hawnhekk stess inti kont attent ħafna li dan kollox hu bil-konfidenzjalità - biex ikun hemm leak irid jiġi minn dawk il-ftit li għandhom aċċess għal jew informazzjoni fuq id-dokumenti. Korrett? 

IS-SUR KENNETH FARRUGIA: Jew għand min ikun għadda.

ONOR. ADRIAN DELIA: Ejja nibdew minn dawk li ħadmu fuq ir-rapport, jiġifieri kien hemm leaks fuq dokumenti li kienu għadhom ma għaddewx għand il-Pulizija. At that stage, meta jkun hemm il-leak u intom tirrapportaw, tistaqsu għall-informazzjoni dwar jekk itteħditx azzjoni, ġewx investigati xi nies? Wieħed minn fuq il-mejda li kienet bi ftit nies, min minnhom kien illikja ?

IS-SUR KENNETH FARRUGIA: Ir-rapport lill-Pulizija jsir, imma m’għandix informazzjoni dwar jekk sarux l-investigazzjonijiet jew le, jew safejn waslu.

ONOR. ADRIAN DELIA: Ma tistaqsux. Ħa nifhem jien. Qegħdin kumitat ta’ ħamsa. Minn kemm ikun il-Bord, ħamsa min-nies?

IS-SUR KENNETH FARRUGIA: Jien bħala direttur ...

ONOR. KAROL AQUILINA: Li qed jgħidlek huwa li ma kienx il-Bord, kienu l-ħaddiema.

IS-SUR KENNETH FARRUGIA: Le, il-Bord ma kellux aċċess ...

ONOR. ADRIAN DELIA: Meta jkun hemm leakage hemm dokumentazzjoni li jkun hemm track ta’ min huwa espost għaliha. Korrett? Għax inkella m’għandna ebda mod kif inkunu nafu min qed ... (Interruzzjonijiet)

ONOR. KAROL AQUILINA: Inti tajt xi indikazzjoni lill-Pulizija ta’ xi suspettat?

IS-SUR KENNETH FARRUGIA: Jien ma nkunx naf min ħareġ l-informazzjoni. Iridu jsiru l-investigazzjonijiet tal-pulizija.

ONOR. ADRIAN DELIA: Naqblu li fl-operat tal-FIAU mhux kull dokument jafu bih l-impjegati kollha?

IS-SUR KENNETH FARRUGIA: Naqblu li llum għandna sistema fejn hemm ħafna iktar audit trail ...

ONOR. ADRIAN DELIA: Hemm dokumenti li jafhom kulħadd, oħrajn trid tibqa’ tiela’. 

IS-SUR KENNETH FARRUGIA: Jekk tqabbel is-sistema li hemm illum, fl-2023, mas-sistema li kien hemm fl-2018 jew 2017 issib li hija totalment differenti. Illum anke s-sistema tal-analisi hija kollha b’audit trail.

ONOR. ADRIAN DELIA: Nitkellmu fuq l-2017, 2018. Mhux illum. Kull dokument li qed tipproċessa l-FIAU kien jista’ jarah u jaċċessah kull impjegat tal-FIAU?

IS-SUR KENNETH FARRUGIA: Jekk kien xi ħaġa tal-intelligence kienet is-section tal-intelligence li tista’ tarah. Illum anke hemmhekk hija ristretta, imma qabel is-section tal-intelligence kienet ħames persuni u llum qiegħda 34.

ONOR. ADRIAN DELIA: Eżatt. Fuq dakinhar qed nitkellem. Ħames persuni. Mela jekk kien hemm leak dak iż-żmien, kien minn wieħed minn dawk il-ħames persuni. 

IS-SUR KENNETH FARRUGIA: Minn min kellu aċċess; jien jew id-Deputy Director eċċ.

ONOR. ADRIAN DELIA: Iva, a handful of people.

IS-SUR KENNETH FARRUGIA: Naqblu.

ONOR. ADRIAN DELIA: Ġie rrapportat leak. Qabel ma jkollok sodisfazzjon ta’ dik l-investigazzjoni, kull dokument li qed titkellmu dwaru int, li ma tkunx għamilt il-leak, qiegħed f’sitwazzjoni li ma tafx the next document huwiex se jiġi leaked ukoll.

IS-SUR KENNETH FARRUGIA: Hekk hu.

ONOR. ADRIAN DELIA: Jiġifieri, x’safeguards kien hemm li jagħtu sodisfazzjon, ġaladarba kien hemm l-ewwel leak, li mhux se jibqa’ jiġri jekk ma tkunx qed tiġri wara l-Pulizija biex jagħtukom is-sodisfazzjon li sabu min kien.

IS-SUR KENNETH FARRUGIA: Minkejja li m’għandix knowledge ta’ fejn waslu l-investigazzjonijiet tal-Pulizija fuq il-leaks, prattikament bnejna s-sistemi tal-FIAU biex ikun hemm full audit trail ta’ kulħadd. Investejna f’IT systems u rristrinġejna l-aċċess. Fejn qabel kulħadd seta’ jaqbad u jidħol fl-internet, email, tista’ taqbad dokument u tibgħat u ma tibgħatx, saħħaħna s-sistemi biex jekk ikollna ...

ONOR. ADRIAN DELIA: Jiġifieri fl-2017 u l-2018 ma kienx hemm qisu ...

IS-SUR KENNETH FARRUGIA: Fl-2017, meta dħalt jien, dak li jkun seta’ jaqbad u jikkopja d-database kollha u jeħodha. 

ONOR. ADRIAN DELIA: Kien hemm xi rapporti ta’ leaks li fir-realtà ttieħdu passi fuqhom? Instab min? Qatt kien hemm ...

IS-SUR KENNETH FARRUGIA: Skużani, biex nerġa’ mmur lura għall-mistoqsija ta’ qabel, tagħmel kemm tagħmel sistemi qatt ma inti foolproof. Dejjem qed tiddependi fuq l-integrità u l-valuri tan-nies. Tirrestrinġi kemm tirrestrinġi, fl-aħħar mill-aħħar dejjem se jifdal xi ħaġa li tista’ ...

ONOR. ADRIAN DELIA: Mir-rapporti li kienu saru dak iż-żmien fuq leaks, tal-2017 u l-2018 qed ngħidlek, qatt kien hemm xi darba li nstab min ħareġ xi dokument?

IS-SUR KENNETH FARRUGIA: To my knowledge, le.

ONOR. ADRIAN DELIA: Jiġifieri qed ngħid sewwa li, minkejja n-numru ċkejken ta’ nies li kien hemm, ħamsa plus tnejn jew tlieta oħra, il-Pulizija qatt ma kienet effettivament kapaċi issib min kien illikja?

IS-SUR KENNETH FARRUGIA: To my knowledge ma tteħdux azzjonijiet.

ONOR. ADRIAN DELIA: U baqgħu jaħdmu minkejja li kienu jafu li xi ħadd minnhom kien qed jillikja.

IS-SUR KENNETH FARRUGIA: Trid tara d-dokument meta ġie leaked ukoll.

ONOR. ADRIAN DELIA: Iva, at any given point in time se jirriżulta li kienu five plus 2, five plus 3, eċċ. meta ġie leaked id-dokument.

IS-SUR KENNETH FARRUGIA: Seta’ kien hemm iktar. 

ONOR. ADRIAN DELIA: Sebgħa, tmienja, disgħa. Inti għedt li kienu l-ftit. Ma setgħux ikunu iktar milli ...

IS-SUR KENNETH FARRUGIA: Hekk hu.

ONOR. ADRIAN DELIA: Minkejja li l-Pulizija qatt ma sabu tarf ta’ ebda wieħed mil-leaks rapportati - kienx hemm wieħed, tnejn jew tlieta inti trid tgħidilna – xorta n-nies kollha konċernati baqgħu għaddejjin bix-xogħol u l-ħidma tagħhom.

IS-SUR KENNETH FARRUGIA: Qed naħseb. Ma nistax inwaħħal f’xi ħadd. 

ONOR. KAROL AQUILINA: Għalfejn taħseb li kien hemm il-leaks? 

IS-SUR KENNETH FARRUGIA: Ma nafx. M’għandix idea. Jien ħdimt f’entitajiet differenti. Dejjem kelli dokumenti. Dejjem kont naħdem fl-area ta’ investigations, però jien qatt ma kont involut f’leaks, la taħt gvern u lanqas taħt ieħor. Jien għandi l-valuri u l-etika li nimxi mal-liġi. Għalhekk jien imħallas.

ONOR. KAROL AQUILINA: Taħseb li jista’ jkun il-każ li l-leaks saru għaliex min kellu d-dokumenti f’idejh beda jara li mhux se jkun hemm eżitu imma li se jkun hemm cover-up ta’ dan kollu?

IS-SUR KENNETH FARRUGIA: Għalfejn ġew leaked ma nafx. Nerġa’ nassigurak li kull suspett li kellna ħdimnieh u bgħatna rapport lill-Pulizija. Illum dan nista’ ngħidu bil-fatti għax ġejna skrutinizzati minn ma nafx kemm-il-parliamentary group u istituzzjoni. Aħna ġejna reviewed mill-Moneyval u mill-FATF u saħansitra qiegħda inkluża fir-review - għax ħafna forsi dik ma tantx tawha importanza - li l-uffiċjali tal-FIAU dejjem għamlu xogħolhom to the best of their knowledge, bl-informazzjoni li kellhom, u meta kellhom suspett raġonevoli u kien hemm bżonn li jintbagħat rapport lill-Pulizija, intbagħat. 

Naħseb li ċertifikat iktar minn hekk ma setax ikollna. Jien ma nafx għalfejn il-persuna jew persuni, għax ma nafx minn fejn ġie leaked u minn kemm ġie leaked id-dokument. Dak huwa att kontra l-liġi u qatt ma għandu jiġi ġustifikat. Jekk hemm min mhux qed jagħmel xogħlu naħseb li rridu nindirizzaw lil dak li mhux qed jagħmel xogħlu. X’ħadna bil-leaks?

ONOR. KAROL AQUILINA: Jekk ġurnalist jippubblika wieħed minn dawn ir-rapporti, inti tqisu bħala xi ħaġa illegali li għandha tiġi kundannata? 

IS-SUR KENNETH FARRUGIA: Kulħadd qed jagħmel xogħlu. Il-ġurnalisti jagħmlu xogħolhom. Ma naħsibx li ġurnalist kellu aċċess għad-dokumenti tal-FIAU. Jien qed ngħid għal min kellu aċċess. Min għamel dak l-att kriminali li ħareġ informazzjoni tal-FIAU sew fuq Ċikku, sew fuq Peppu, huwa min huwa, kumpanija jew oħra, skont il-liġi dak ħaqqu l-ħabs.

ONOR. KAROL AQUILINA: Nieħdok għal inċident li ġara. Inkun qed ngħid sewwa  jekk ngħid li meta faqqgħet l-issue tal-Panama Papers, int ippreparajt working document u mort għand il-Pulizija bih? 

IS-SUR KENNETH FARRUGIA: Jekk se tkellimni fuq affarijiet operazzjonali mhux se nwieġeb. Taf li jien ma nistax inwieġeb.

ONOR. KAROL AQUILINA: Ma tikkonfermahiex din?

IS-SUR KENNETH FARRUGIA: Taf li ma nistax inwieġeb.

ONOR. KAROL AQUILINA: Taf li xehedtha din inti.

IS-SUR KENNETH FARRUGIA: Taf li ma nistax inwieġeb.

ONOR. KAROL AQUILINA: Qed nistaqsik għax xhedt diġà dwarha. 

IS-SUR KENNETH FARRUGIA: Jien nassigurak li kull istanza, kull mument li kien hemm suspett raġonevoli, hemmhekk, b’ġurament, ngħidha b’wiċċi minn quddiem li aħna ħadna l-azzjoni u bgħatna rapport lill-Pulizija.

ONOR. KAROL AQUILINA: Se naqralek. Mhux jien ktibtha din. Kitbuha tliet imħallfin fl-inkjesta pubblika dwar il-qtil ta’ Daphne Caruana Galizia:

“Xehed ukoll Kenneth Farrugia, is-suċċessur tas-Sur Manfred Galdes, u kkonferma illi l-FIAU għadda rapporti fuq il-Panama Papers lill-Pulizija iżda minkejja illi l-liġi tgħid li l-Pulizija għandha tagħtihom il-feedback wara li jkunu għaddewlhom ir-rapporti, huma baqgħu ma rċevew xejn. Il-Pulizija tawh bħala raġuni l-fatt li kien hemm l-Inkjesti tal-Maġistrati Inkwerenti. Semma wkoll working document illi kien għadda lill-Pulizija fir-rigward tal-Power Station u l-Ministru Konrad Mizzi. F’dan il-working document il-Pulizija ingħatat informazzjoni dwar liema banek għandhom jikkuntattjaw għal aktar informazzjoni. Huwa xehed illi kien hemm “reasonable suspicion of money laundering.””.

Għaddew is-snin għax qed nitkellmu fuq l-2017, 2018. Ma tħossokx - ħa nuża l-kelma bil-Malti - maħruq li għamilt dan ix-xogħol inti u l-Pulizija ġew jaqgħu u jqumu mix-xogħol li għamilt inti u ma sar xejn, ma ttieħdet l-ebda azzjoni?

IS-SUR KENNETH FARRUGIA: Onor. Aquilina, nerġa’ ngħidlek li jien xogħli dejjem għamiltu to the best of my knowledge. M’iniex perfett u niżbalja bħal ħaddieħor. Però bnejna sistemi biex kemm jista’ jkun ma niddeċidix jien waħdi, imma dejjem ikollok kumitat li jiddeċiedi. Fejn kien hemm suspett raġonevoli bgħatna rapport lill-Pulizija u xogħolna għamilnieh. Jekk tistaqsini x’sar mir-rapporti, aħna nitkellmu mal-Pulizija ... Jekk hemm xogħol li għadu għaddej għax il-jigsaw puzzle għadha ma ngħaqditx, jien ma ninħaraqx għax hemm raġuni għalfejn il-persuna ma tressqitx, eċċ. Ma naħsibx li rridu mmorru fl-estrem li nressqu nies mingħajr bażi. Naħseb li kulħadd jaqbel li biex tressaq lil xi ħadd irid ikollok bażi biex inti tressqu, kif aħna, bħala FIAU, jrid ikollna bażi ta’ suspett raġunevoli biex nibagħtu rapport lill-Pulizija. Però, nerġa’ ngħid, jekk il-Pulizija għaqqdet il-jisgaw puzzle u għandha biżżejjed provi biex tmur il-qorti, u dak mhux qed isir, hemmhekk huwa ħażin. Però jien m’iniex konsapevoli ta’ dawk l-affarijiet. Ma nistax ngħaddi l-ġudizzju tiegħi. 

ONOR. KAROL AQUILINA: Imma x’beħsiebek tagħmel li kieku tkun inti Chairperson tal-Bord tal-FIAU biex din is-sitwazzjoni tiġi indirizzata?

IS-SUR KENNETH FARRUGIA: Flimkien miegħi fuq il-Bord tal-FIAU ikun hemm ukoll rappreżentant tal-Pulizija, jew aħjar il-Kummissarju tal-Pulizija issa skont il-liġi, jew xi ħadd li jiddelega hu.

ONOR. KAROL AQUILINA: Jidher li se jkun hu.

IS-SUR KENNETH FARRUGIA: Sewwa. Hemmhekk jistgħu jsiru diskussjonijiet kif nistgħu ngħinuhom bħala FIAU biex forsi ngħaddu pakketti li huma iktar ta’ kwalità. Jekk għandna bżonn immorru nġibu intelliġenza minn pajjiżi oħra, inġibuha biex ikollna feedback, eċċ. Dawk huma areas bħala policy, imbagħad bħala operational in-nies tagħna jridu jaħdmu flimkien.

ONOR. ADRIAN DELIA: Mingħajr ma nidħlu fl-eċċezzjonijiet ta’ informazzjoni u intelliġenza li baqgħalha biex tiġi evidenza biex imbagħad il-puzzle tagħlaq, mingħajr ma nidħlu f’dawk il-każijiet li għad jonqos entitajiet jew pajjiżi, istituzzjonijiet barra minn Malta li jibagħtulna l-informazzjoni li mingħajrha ma nistgħux ngħaqqdu dak il-każ, m’hemm l-ebda każ wieħed li l-intelliġenza li ġbartu tant kienet robusta li tgħid: Imma lanqas hawn ma mexxew! Laanqas hawn ma kien hemm biżżejjed biex tittieħed azzjoni ġudizzjarja? Lanqas każ wieħed ma kien hemm?

IS-SUR KENNETH FARRUGIA: Kull intelliġenza li ngħaddu trid tiġi transformed into evidence. 

ONOR. ADRIAN DELIA: Iva, imma taqbel miegħi li hemm intelliġenza li twassal, hemm intelliġenza li tindika, u hemm intelliġenza li tant hija fiha nnifisha kważi evidenza li assolutament ma jkunx jonqos wisq biex tkun biżżejjed biex il-benchmark tar-reasonable doubt jingħeleb. Korrett? Ma kienx hemm każ wieħed li huwa wieħed f’dawn is-snin li tgħid lill-Kummissarju tal-Pulizija li jkun miegħek fuq il-mejda: Iva tajniek kollox, lanqas hawn ma sibt biex tmexxi?!

IS-SUR KENNETH FARRUGIA: F’sitwazzjoni ideali jien nixtieq li kull rapport li nibagħtu hopefully ikun ta’ kwalità biżżejjed biex il-Pulizija, fl-iqsar żmien, tbiddlu f’evidenza u tmur bih il-Qorti. Aħna nippruvaw kemm nistgħu u jekk hija informazzjoni, inġibu minn pajjiżi oħra ...

ONOR. ADRIAN DELIA: Imma mhux fuq hekk qed nistaqsik. Qed tifhem li mhux fuq hekk qed nistaqsik.

IS-SUR KENNETH FARRUGIA: Tini ċans ħalli nwieġbek. 

ONOR. ADRIAN DELIA: Le, għax ilna fuq din. Hemm xi istanza waħda li hija waħda fejn l-informazzjoni li ġbartu b’dawn l-efforts kollha tant kienet tajba li inti tgħid lilek innifsek jew aħjar lill-Kummissarju li qiegħed maġenbek: Lanqas hawn ma kellek biżżejjed?

IS-SUR KENNETH FARRUGIA: Jien nifhem li hemm ċerti każijiet li jkunu iktar straight orward minn oħrajn. Però jien ma nistax ngħid: “Isma’, għalfejn ma mexxejtx?” Għax irrid inkun naf għalfejn il-Pulizija qed teħel f’dak il-każ partikolari. Jekk m’għandix informazzjoni ...

ONOR. ADRIAN DELIA: Imma għall-inqas din qatt ma għedtha lilek innifsek?

IS-SUR KENNETH FARRUGIA: Jien ninkwieta jekk inkunu bgħatna pakkett ta’ intelliġenza u l-jigsaw puzzle ta’ evidenza hija magħquda kompletament, u ma titteħidx azzjoni fuqha. Nerġa’ ngħid ...

ONOR. ADRIAN DELIA: Ejja nneħħu l-jekkijiet. Qed tifhimni eżatt u qed nifhmek. Ejja nneħħu l-jekkijiet. 

IS-SUR KENNETH FARRUGIA: Għalhekk. Mela jekk qed tifhimni, qed tifhimni.

ONOR. ADRIAN DELIA: Hemm każ wieħed li huwa wieħed li l-intelliġenza li ġiet compiled, li int irrapportajt tant kienet kompluta li kien jonqos biss l-iċken effort u inti tistaqsi lilek innifsek u tgħid: Iva lanqas dak m’għamlu? Kien hemm każ wieħed hekk?

IS-SUR KENNETH FARRUGIA: Imma hemm każijiet ...

ONOR. ADRIAN DELIA: Le, kienx hemm wieħed qed nistaqsik.

IS-SUR KENNETH FARRUGIA: Hemm numru ta’ każijiet ta’ ħasil ta’ flus li tressqu li jista’ jkun li kien hemm xogħol tal-FIAU warajhom.

ONOR. ADRIAN DELIA: Mhux fuq dak qed nistaqsik.

IS-SUR KENNETH FARRUGIA: Iva imma ...

ONOR. ADRIAN DELIA: Le, mhux fuq każijiet li ressqu qed nistaqsik, imma fuq li ma ressqux meta kien ovvju li int għamilt minn kollox, lestejt minn kollox, għamilt il-ħidma tiegħek, ix-xogħol tiegħek, u xorta ma mexxewx.

ONOR. ANDY ELLUL: L-intelliġenza li tiġbor l-FIAU mhux bilfors tissarraf f’evidenza kriminali.

ONOR. ADRIAN DELIA: Hekk hu. Mhux bilfors. Jien qed nistaqsik: Minn dawn il-100 rapport fis-sena ma kienx hemm wieħed li huwa wieħed li inti ħassejt li għamilt kollox, li ġbart l-informazzjoni kollha, li kollox matur u xorta ma mexxewx?

IS-SUR KENNETH FARRUGIA: To be fair, minn dawn il-100 ...

ONOR. ADRIAN DELIA: Ma kienx hemm. 

IS-SUR KENNETH FARRUGIA: Le, agħtuni ċans.

ONOR. ADRIAN DELIA: Kien hemm jew ma kienx hemm wieħed?

IS-SUR KENNETH FARRUGIA: Forsi mhux qed nifhem jien. Minn dawn il-100 li qed ngħaddu kien hemm aktar każijiet li tressqu ...

ONOR. ADRIAN DELIA: Imma mhux dik il-mistoqsija. 

IS-SUR KENNETH FARRUGIA: ... milli ma tressqux. Jien dejjem qed nifhem li għad hemm xogħol li għadu għaddej jew informazzjoni li għadha ma ...

ONOR. ADRIAN DELIA: Tajjeb. Qed tifhem ħafna, qed tifhem li mexxew, qed tifhem fejn jista’ jkun ma mexxewx. Qed nistaqsik hemmx wieħed li inti jidhirlek li kellhom kollox jew kważi kollox u l-aħħar imbuttatura, l-aħħar inizjattiva, l-aħħar ħaġa li kienet ovvja li kien hemm bżonn, ma għamluhiex. Dik li qed nistaqsik. 

ONOR. ANDY ELLUL: Jew għadha tiġbor l-intelligence tagħha ...

ONOR. ADRIAN DELIA: Jaf eżatt x’qed ngħidlu u qed iżomm lura milli jgħidli dak li jaf. 

ONOR. ANDY ELLUL: Ma tistax tiġbor intelliġenza with a predisposed mind li l-persuna ...
ONOR. ADRIAN DELIA: Le, qed nistaqsih hemmx każ wieħed ...

ONOR. ANDY ELLUL: Fhimniek, fhimniek.

ONOR. ADRIAN DELIA: Hemm jew m’hemmx?

IS-SUR KENNETH FARRUGIA: B’mod normali ndum biex nifhem. 

ONOR. ADRIAN DELIA: Le, fhimt mill-ewwel. Ilek sagħtejn u nofs li fhimt.

IS-SUR KENNETH FARRUGIA: Jien nerġa’ nsostni li almenu s’issa m’għandix evidenza li l-Pulizija - u allaħares wasalna hemm - għaqqdet każ u ma ressqitux. Jien qed nifhem li l-każijiet li għaddejna għadhom work in progress. Fil-Bord għandna l-Kummissarju tal-Pulizija u diġà qed nitkellmu ħafna magħhom. Il-koperazzjoni mal-Pulizija kompliet tissaħħaħ. F’ċerti każijiet ikollna anke rappreżentanti minn awtoritajiet barranin li jkunu magħna. Hopefully inkomplu ntejbu biex at the point li naslu li l-jigsaw puzzle kollha tkun magħquda, immexxu. Allaħares nieqfu u ma mmexxux. Allaħares wasalna s’hemmhekk!

ONOR. ADRIAN DELIA: L-aħħar mistoqsija. Tista’ tagħtini garanzija li fil-każ li semmejtlek -  Vitals, Steward, Gvern ta’ Malta - l-FIAU, kif minnek preseduta, tinvestiga u tikkonkludi rapporti wara sejbien tal-Qorti li kien hemm il-frodulenza, li l-poplu Malti u Għawdxi ġie ffrodat €400 miljun?

IS-SUR KENNETH FARRUGIA: Jien ilni xahrejn u ġimagħtejn li spiċċajt mill-FIAU ... 

ONOR. ADRIAN DELIA: Aħna qed ngħidu fil-prospettiva, jekk inti ...

IS-SUR KENNETH FARRUGIA: Se nwieġbek. Nagħti assigurazzjoni li l-FIAU ħadmet fuq kull każ li jkollha intelliġenza u jekk kien hemm suspett raġonevoli ta’ ħasil ta’ flus bagħtet rapport lill-Pulizija.

ONOR. ADRIAN DELIA: Tajjeb.

IS-SUR KENNETH FARRUGIA: Anzi, saħansitra ...

ONOR. ADRIAN DELIA: Dik weġibtni.
IS-SUR KENNETH FARRUGIA: Tini ċans.

ONOR. ADRIAN DELIA: Nagħtik ċans twieġeb dak li qed nistaqsi.

IS-SUR KENNETH FARRUGIA: Saħansitra l-FIAU ikkoperat anke on intelligence basis jekk kien hemm bżonn, u meta ġiet mitluba, minn kull maġistrat inkwerenti. Jien nassigurak li madwar tmien ġimgħat ilu ħallejt FIAU li żgur kien qed jaħdem hekk. Nispera li f’dawn it-tmien ġimgħat baqa’ għaddej bl-istess ritmu. Jekk inkun Chairman jien se nagħmel l-almu tiegħi biex dan ix-xogħol jibqa’ għaddej u l-istrateġija tal-FIAU li ġiet drafted, tiġi implimentata biex insaħħuh. 

ONOR. ADRIAN DELIA: Tista’ tagħtini garanzija li taħt tmexxija tiegħek l-FIAU tinvestiga u tiġbor l-informazzjoni kollha dwar is-serqa ta’ €400 miljun li saret mingħand il-poplu Malti u Għawdxi u twassal biex jiġu rkuprati dawk il-flejjes?

IS-SUR KENNETH FARRUGIA: Jien nagħtik assigurazzjoni li l-FIAU fuq kull każ ta’ intelliġenza, being A, B, C, D, E jew F ...

ONOR. ADRIAN DELIA: Imma qed nistaqsik fuq din.

ONOR. ANDY ELLUL: Qed jgħidlek inġenerali.

 ONOR. ADRIAN DELIA: Le, imma jien fuq din.

IS-SUR KENNETH FARRUGIA: Jekk qed inwieġbek fuq kollox, inkluż jekk għandha intelliġenza fuq dik, se tmexxi wkoll. Naqblu?

ONOR. ADRIAN DELIA: Le, fuq din qed nistaqsik.

IS-SUR KENNETH FARRUGIA: Imma jien ma nistax nitkellem fuq case speċifiku hawnhekk.

ONOR. ADRIAN DELIA: Le, kieku hemm il-każ diġà li inti taf bih, mhux qed nistaqsik fuqu. Fuq din, mingħajr ma tgħidli hemmx il-każ li beda jiġi verifikat diġà, tagħtini garanzija ħalli jien immur hemmhekk ngħid lill-poplu Malti u Għawdxi: Ifirħu, għax jekk ikun hemm is-Sur Kenneth Farrugia Chairman, se tiġbru €400 miljun lura.

IS-SUR KENNETH FARRUGIA: Agreed. Jien ngħidlek ifraħ għax mhux fuq dak il-każ biss se jaħdem l-FIAU, imma fuq kull każ li jkollu suspett. 

ONOR. ADRIAN DELIA: Dak tagħtini garanzija?

IS-SUR KENNETH FARRUGIA: Iva, qed nagħtik garanzija li mhux biss fuq dak, imma fuq kull każ li jkollu suspett se jaħdem.

ONOR. ADRIAN DELIA: Xejn iktar.

ONOR. KAROL AQUILINA: Grazzi.

IĊ-CHAIRPERSON: Jekk m’hawnx iktar rimarki, nistgħu nitolbu lis-Sur Farrugia biex, jekk jogħġbu, jirtira mill-kamra sakemm il-membri jiddiskutu bejniethom. Għalissa nirringrazzjawk, Sur Farrugia. Dalwaqt nerġgħu nsejħulek. 

Is-Sur Kenneth Farrugia rtira mill-kamra tal-Kumitat.

[bookmark: _Hlk147833762]Fis-6.09 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fis-6.15 p.m. 

IĊ-CHAIRPERSON: Il-Kumitat jirriżumi. Iktar rimarki? (Onor. Membri: Le) Il-mistoqsija hija n-nomina tas-Sur Kenneth Farrugia għall-kariga ta’ Chairperson tal-Bord tal-Gvernaturi tal-Korp għall-Analisi ta’ Informazzjoni Finanzjarja (FIAU). Dawk favur? (Onor. Membri: Aye) Dawk kontra? (Onor. Membri: No)  Il-proposta għall-ħatra għaddiet.

Infakkar li l-Onor. Owen Bonnici u l-Onor. Julie Zahra ma kenux preżenti waqt li kont qed inqiegħed il-proposta għall-vot għaliex it-tnejn li huma qegħdin jipparteċipaw fis-seduta li għaddejja fil-plenarja peress li qed tiġi diskussa liġi proposta mill-Onor. Bonnici li l-kelliem ewlieni għall-Oppożizzjoni dwarha hija l-Onor. Julie Zahra. 

Nistieden lis-Sur Farrugia biex jidħol lura fil-kamra.

Is-Sur Kenneth Farrugia daħal lura fil-kamra tal-Kumitat.

IĊ-CHAIRPERSON: Sur Farrugia, ninfurmak li n-nomina tiegħek għall-kariga ta’ Chairperson tal-Bord tal-Gvernaturi tal-Korp għall-Analisi ta’ Informazzjoni Finanzjarja (FIAU) għaddiet mill-Kumitat. Il-membri tan-naħa tal-Gvern ivvotaw favur in-nomina u l-membri tan-naħa tal-Oppożizzjoni vvotaw kontra. 

Skont kif provdut fis-subartikolu 38(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat flimkien mal-Minuti tal-laqgħa se jintbagħtu lill-Ministru għall-Finanzi u x-Xogħol. Kopja tal-ittra tal-approvazzjoni se tintbagħat ukoll lill-Prim Ministru.

Sinjuri, il-Kumitat lesta x-xogħol tiegħu għal-lum u għalhekk qed jaġġornat għal data li tiġi kkomunikata aktar tard. 

Fis-6.18 p.m. il‑Kumitat aġġorna għal data li kellha tiġi kkomunikata aktar tard.

